
Útdráttur 

Markmið þessarar rannsóknar var að varpa ljósi á vægi náms- og starfsfræðslu á yngsta 

stigi og miðstigi í nokkrum grunnskólum, hverjir sinni fræðslunni og skoða hvað verið væri 

að gera í grunnskólum í náms- og starfsfræðslu. Einnig var kannað hvaða ávinning 

kennarar telja vera af því að sinna náms- og starfsfræðslu frá upphafi skólagöngu og 

hvernig þeir sjá fyrir sér af hafa hana hjá yngri nemendum. 

Við framkvæmd rannsóknarinnar var notast við eigindlega rannsóknaraðferð. Sú 

aðferð gefur fólki kost á að miðla vel reynslu sinni og upplifun. Rannsóknin byggir á 

viðtölum við fólk sem hefur reynslu af náms- og starfsfræðslu á yngsta stigi og miðstigi 

grunnskólans.  Rætt var við fjóra kennara og fjóra náms- og starfsráðgjafa.  

Niðurstöður sýna að náms- og starfsfræðslu er ekki mikið sinnt í skólum viðmælenda 

en þó að einhverju leyti.  Viðmælendur voru sammála um að auka þyrfti vægi hennar, 

móta þyrfti heildstæða áætlun og betur þyrfti að búa að henni í aðalnámskrá grunnskóla. 

Einnig kom glöggt fram að ávinningurinn væri mikill og skilaði sér í vel upplýstum, 

forvitnum og meðvitaðri nemendum, sérstaklega þegar kæmi að frekara námi. 

Vonandi varpa niðurstöður þessarar rannsóknar einhverju ljósi á hvernig náms- og 

starfsfræðslu er háttað á yngri stigum grunnskólans. Heildstæð áætlun í náms- og 

starfsfræðslu frá upphafi skólagöngu myndi að líkindum skila góðum árangri og betur 

undirbúnum nemendum til að taka vel ígrundaðar ákvarðanir um frekari nám og störf og 

þessar niðurstöður gætu vel nýst við þá vinnu. 

Abstract 

The aim of this study was to clarify the importance of educational and vocational study 

at the youngest and middle classes in several schools. Find out who do the educational 

and vocational study and what they have being doing.  It was also examined what 

teachers and school counseler categorize as educational and vocational study and how 

they envision to teaching it to younger students. 

A qualitative research method was used in the study which gives people the 

opportunity to share their experience.  The study is based on interviews with people with 

experience in educational and vocational education in the youngest and middle classes.  

Four school counselers and four teachers were interviewed. 

In the schools where the interviews were done, educational and vocational studies 

are only taught to some extent. The interviewees agreed that there should be more, a 

comprehensive plan should be formulated and it should take more space in the national 

curriculum. It was also clear that the benefits were great and the children will be much 

more informed, curious and conscious, especially when it comes to them taking decisions 

about further education. 

Hopefully the results of this study will shed some light on how the educational and 

vocational study is conducted at the youngest and middle classes. I also hope that the 

result can be used for further work structure in the the educational and vocational study.  

Making a comprehensive curriculum for educational and vocational studies from the  

begininng of school would probably bring good results and students that are better 

prepared to make well informed decisions about further study and work. 

Formáli  

Rannsóknin sem hér er greint frá samsvarar 30 einingum í meistaranámi í náms- og 

starfsráðgjöf við félagsfræði-, mannfræði- og þjóðfræðideild Háskóla Íslands. Rannsóknin 

er unnin með eigindlegri rannsóknaraðferð og ber heitið „Náms- og starfsfræðsla á yngri 

stigum grunnskólans“ – Markivss fræðsla frá upphafi skólagöngu skilar árangri. 

Rannsókninni er ætlað að veita innsýn í reynslu þeirra sem koma að náms- og 

starfsfræðslu á yngsta stigi og miðstigi grunnskólans og hvað verið er að gera. Auk þess 

koma viðmælendur fram með hugmyndir hvernig best væri að standa að náms- og 

starfsfræðslu hjá nemendum á þessum stigum grunnskólans, þar er að segja hugmyndir 

um óskastöðu. Að lokum er rætt um ávinning af náms- og starfsfræðslu. 

Áhugi minn á því að skoða náms- og starfsfræðslu á yngsta stigi og miðstigi kemur út 

frá því að ég hef starfað sem grunnskólakennari í rúm 20 ár, lengst af á miðstigi. Þegar ég 

var að vinna verkefni í náminu sem tengdist náms- og starfsfræðslu kviknaði áhugi minn 

á að skoða hvað væri verið að gera á þessu stigi grunnskólans. Þegar ég sjálf hugsaði til 

baka fannst mér ég ekki hafa unnið neitt í náms- og starfsfræðslu. En þegar ég hafði kafað 

dýpra í hvað í henni raunverulega fælist áttaði ég mig á að verið er að vinna mikið með 

hugtök og orð sem tengjast störfum. Sífellt er verið að útskýra fyrir nemendum hvað 

hugtök eins og starfsheiti þýða og hvað í þeim felst. Mér fannst þó vanta skýra stefnu 

hvað ætti að gera og hvað væri best að gera á hverju aldurskeiði. 

Leiðbeinandi minn í rannsókninni var Soffía Valdimarsdóttir, aðjúnkt í náms- og 

starfsráðgjöf við Háskóla Íslands. Ég þakka henni góða leiðsögn og aðstoðina við verkið, 

einnig þolinmæðina vegna óteljandi spurninga og allar leiðbeiningarnar. Fjölskyldu minni 

þakka ég þolinmæðina og stuðninginn við að setjast aftur á skólabekk eftir áratuga hlé. 

Þá vil ég þakka Önnu Vigdísi Ólafsdóttur og Ástu Kristínu Hauksdóttur fyrir aðstoðina og 

yfirlesturinn. Viðmælendum mínum vil ég einnig þakka fyrir að hafa gefið sér tíma til að 

spjalla við mig og ég dáist að vilja þeirra og metnaði í störfum þeirra, þeir vinna allir 

frábært starf. 

1 Inngangur 

Hugmyndir barna um störf kvikna snemma og þau fara að máta sig við ýmis störf strax á 

unga aldri (Gottfredson, 2005). Það er því mikilvægt að byrja snemma að fræða börn um 

störf og hvað í þeim felst. Miðað við helstu kenningar á sviði starfsþróunar hjá börnum þá 

telja fræðimenn að starfsþróun sé ævilangt ferli og eru helstu fræðimenn á sviði náms- 

og starfsfræðslu sammála um að starfsþróun hefjist í bernsku og þá sé mikilvægur 

grunnur lagður fyrir framtíðina (Super, 1990; Savickas, 2011). Þetta skeið í lífi barna og 

þróun hugsunar um nám og störf hafa þó lítið verið rannsökuð en mikilvægt er að fara í 

frekari rannsóknir sem krefjast þess að margir hlutir í lífi barna séu skoðaðir, t.d. 

fjölskylda, skóli, leikskóli og helstu aðilar í nærsamfélaginu sem koma að barninu 

(Schultheiss, 2008). Á niðurstöðum þessara rannsókna er svo hægt að byggja, móta og 

gera áætlanir um frekari náms- og starfsfræðslu fyrir börn og unglinga. Kenningar um 

þróun starfsvitundar eru einnig forsenda og grunnur að því að hægt sé að byggja upp 

markvissa náms- og starfsfræðslu fyrir börn og unglinga.  

Fyrstu æviárin eru börn að þróa með sér ákveðna hæfileika og viðhorf og fyrstu 

hugmyndir þeirra um sjálf sig byrja að mótast. Þau máta sig smám saman við störf með 

leikjum og sjá möguleika, setja sér markmið og finna leiðir til að ná markmiðum sínum 

(Gottfredson, 2005). En til þess að hægt sé að fræða börn um störf er mikilvægt að hafa 

hugmyndir um hvenær og hvernig hugmyndir þeirra þróast. Því þau setja fræðsluna í 

samhengi við sína reynslu og það sem þau þegar vita. 

Samkvæmt Guðbjörgu Vilhjálmsdóttur (2000) er náms- og starfsfræðsla sú tegund 

markvissrar aðstoðar við náms- og starfsval sem veita á í skólum. Hún telur æskilegt að 

fræðslan fari fram í bekkjum og markmið hennar sé að auðvelda nemendum að taka 

rökstudda ákvörðun um framhald á námi og starfi eftir grunnskólann. Rannsóknir sýna að 

val eða ákvarðanir sem nemendur í unglingadeild taka hafa mikil áhrif á náms- og 

starfsþróun þeirra næstu áratugi á eftir (Trusty, Niels og Carney, 2005). 

Náms- og starfsfræðslu hefur verið sinnt í litlum mæli í grunnskólum og víða er hún 

valgrein á unglingastigi. Mikilvægt er að hefja náms- og starfsfræðslu fyrr og samkvæmt 

aðalnámskrá grunnskóla (2011) á að efla vitund og þekkingu nemenda um 

vinnumarkaðinn, einnig að efla viðhorf, áhuga og hæfileika þannig að nemendur fái betur 

notið sín. Í aðalnámskrá grunnskóla (2011) er þó náms- og starfsfræðsla ekki sér námgrein 

heldur er þáttum hennar fléttað inn í ýmsa kafla, sérstaklega þá sem tengjast lífsleikni og 

samfélagsfræði. Það er þó lagt til í Grunni að stefnu um náms- og starfsráðgjöf á Íslandi 

(Mennta- og menningarmálaráðuneytið, 2015) að náms- og starfsfræðsla sé fléttuð inn í 

kennslu á yngsta stigi og að hún sé skilgreind sem sér námsgrein í aðalnámskrá 

grunnskóla. 

Í kenningum um starfsþróun eru nefndar nokkrar breytur sem hafa áhrif á hana, t.d. 

sjálfsmynd, sjálfsþekking, ákvarðanataka, námsreynsla, skapgerð og umhverfi 

einstaklings (Super, 1990; Savickas, 2011). Þróun sjálfsmyndar er mikilvæg í þroskaferli 

einstaklinga til að líkur séu á farsælum náms- og starfsferli (Super 1990; Savickas, 2005). 

Þegar unglingar eru farnir að máta sig við störf og hafa náð þeim þroska að geta 

samsvarað sig störfum má segja að þeir séu að þróa með sér starfstengda sjálfsmynd (e. 

vocational identity) (Erikson, 1968). Að efla samskipti, viðhorf, áhuga og vinna með þarfir 

í tengslum við þróun sjálfsmyndar er mjög mikilvægt. Því þurfa skólarnir að vera vel á 

verði með að styrkja þessa þætti á jákvæðan hátt og hafa þannig áhrif á þróun 

sjálfsmyndar barna og unglinga. Takmörkuð sjálfsþekking getur gert mótun 

framtíðarstefnu í námi og starfi að flóknu viðfangsefni (Savickas, 2011). Markviss náms- 

og starfsfræðsla er því nauðsynleg og eitt helsta hlutverk náms- og starfsráðgjafa að auka 

sjálfsþekkingu. Þannig er líklegra að nemendur átti sig betur á eigin hæfni og áhuga. 

Náms- og starfsráðgjafar eiga að auka þekkingu nemenda á raunverulegum náms- og 

starfsmöguleikum. Einnig er hlutverk þeirra að auka hæfni nemenda í að tengja saman 

persónulega þætti, upplýsingar og gögn um nám og störf til þess að eiga auðveldara með 

náms- og starfsákvarðanir (Hooley, Marriott og Sampson, 2011). Það er mikilvægt að 

einstaklingar fái á mótunarárum sínum að kynnast atvinnulífi, störfum og 

menntunarmöguleikum til þess að auka líkur á ánægju og árangri í starfi síðar.  Með 

auknum þroska skýrist áhugasviðs einstaklings og það kemur að því að þeir meta hvort 

áhugasvið passar við lífsgildi þeirra (Holland, 1997). 

Það er ljóst að byrja þarf strax í upphafi grunnskóla að fræða nemendur markvisst um 

störf og hvað þeim fylgir, einnig að leggja áherslu á hvar áhugi og styrkleikar liggja og 

vinna að því að styrkja þá þætti. Bent hefur verið á að ef mótuð væri heildræn áætlun um 

náms- og starfsfræðslu allt frá upphafi skólagöngu myndi það skila góðum árangri 

(Gysbers og Henders, 2006). Einnig yrði líklegra að náms- og starfsval yrði vel ígrundað og 

einstaklingar betur undir það val búnir. 

Tilgangur þessarar rannsóknar er að skoða hvernig náms- og starfsfræðslu er háttað 

í nokkrum grunnskólum, hverjir sinni henni og hvað verið er að gera. Einnig að kanna hvað 

náms- og starfsráðgjafar og kennarar flokka undir náms- og starfsfræðslu, hvernig þeir 

myndu vilja haga henni og hver helsti ávinningur þeir telji að sé af náms- og starfsfræðslu. 

1.1 Starfstengd sjálfsmynd 

Samkvæmt Erikson (1968) er sjálfsmynd okkar í mótun allt lífið en skilgreining einstaklings 

á sjálfum sér breytist með auknum vitrænum þroska. Hann taldi það vera lykilatriði til að 

öðlast skýra sjálfsmynd að móta persónulega sjálfsmynd sem snýst um að finna sjálfan sig 

og aðgreina persónu sína frá jafningjahópnum sem hann hefur hingað til speglað og 

miðað sjálfsmynd sína við. Sjálfsmyndin hefur áhrif á líf, hugsun og hegðun okkar, þar með 

talið starfshegðun, og er því mikilvægur þáttur í andlegri líðan okkar (Super, 1990; 

Savikcas, 2011). Sterk sjálfsmynd er líklegri til að veita einstaklingum betri sýn og þekkingu 

á sjálfum sér en veik sjálfsmynd. Talið er að sjálfsmynd sé ekki meðfædd heldur mótist 

hún að mestu í gegnum reynslu og samskipti við aðra (Erikson, 1968). Þar sem sjálfsmynd 

tekur miklum breytingum á unglingsárum getur mótun hennar reynst unglingum flókin og 

erfið en þá eru þau að átta sig á hver þau eru þar sem sjálfsmynd þeirra er að skýrast. En 

með auknum þroska og könnun á umhverfinu ættu ungmenni að fá skýrari sýn á 

persónulega eiginleika og framtíðarstefnu. Það er einmitt eitt af markmiðum náms- og 

starfsráðgjafa að veita einstaklingum aðstoð við að efla sjálfsþekkingu og færni í 

ákvarðanatöku á náms- og starfsferlinum og styrkja sjálfsmynd þeirra (Félag náms- og 

starfsráðgjafa, 2015). 

Super (1957) og Savickas (2005) töldu að starfsþróun væri háð framgangi mótunar á 

sjálfsmynd. Þeir töldu einnig að hæfni einstaklinga til að taka ákvörðun um starfsval væri 

undir því komin í hvaða umhverfi og stöðu einstaklingur lifir og lærir. Í samskiptum 

einstaklings og umhverfis þróast starfsáhugi og það getur stýrt þeim starfstengdu 

athöfnum sem einstaklingar velja til að vinna að markmiðum sínum (Super 1990;  

Savickas, 1999). Líklegt er að ákvarðanir um framtíðarstefnu verði markvissari með 

aukinni þekkingu á tækifærum og hlutverkum í samfélaginu. 

Að mati Savickas (2005) er sjálfsmynd okkar skilningur okkar á því hvernig við 

upplifum okkur í samfélaginu. Ákvarðanir um nám og störf þróast með einstaklingum og 

birtast smám saman. Þess vegna er mikilvægt að leggja áherslu á þessa þætti snemma til 

þess að vinna með þá verði markvisst. Áhersla í náms- og starfsfræðslu fyrir börn ætti að 

vera á forvitni og sjálfstraust (Savickas, 2005). En forvitnin snýst um framtíðina og að 

einstaklingar öðlist góðan sjálfskilning á hæfni, áhuga og gildum og einnig meiri skilning á 

störfum og kröfum þeirra. Aukið sjálfstraust veitir einstaklingnum áhuga á að kanna nýja 

hluti en aftur á móti getur skortur á sjálfstrausti orðið hindrun í að prófa nýja hluti sem 

verður oft til þess að einstaklingar ná ekki markmiðum sínum. En þegar einstaklingi 

gengur vel með að leysa hluti í einkalífinu þá getur það orðið til þess að sjálfstraust eykst 

og það getur orðið hvatning að prófa nýja hluti til dæmis á starfsvettvangi. 

1.2 Þróun starfsvitundar hjá börnum 

Kenningasmiðir á sviði starfsþróunarfræða (e. Career development theory) hafa í gegnum 

tíðina leitast við að skýra starfshegðun fólks, ólíkt kenningasmiðum í almennri sálfræði 

sem skýra hegðun almennt. Til þess að fræðslan og ráðgjöfin sé á réttum grundvelli er 

mikilvægt að rýna í kenningar um þróun starfsvitundar (Trusty o.fl., 2005). Einnig er 

mikilvægt að vita hvenær áhugi og draumar um störf kvikna (Auger, Blackhurst og Wahl, 

2005). Hugmyndir um starfsþróun og starfsvitund hjá börnum má rekja til upphafs síðustu 

aldar en þá var farið að ræða mikilvægi starfsþróunar hjá unglingum sem voru á leið út á 

vinnumarkaðinn. Nám barna var styttra en gengur og gerist í dag og starfsferill þeirra 

byrjaði snemma. Farið var að velta fyrir sér hvaða skilning unglingar hefðu á störfum og 

hvort þeir hefðu ákveðnar fyrirætlanir um störf. Upp frá þessu voru settar á laggirnar 

starfsráðgjafamiðstöðvar og fólk gat leitað starfsráðgjafar þar (Porfeli, Hartung og 

Vondracek, 2008).  

Kenningar sem fjalla um starfsþróun sem ævilangt ferli fóru svo að líta dagsins ljós og 

fjalla þær um og eru nefndar lífshlaupakenningar (e. life span theories) (Stead og 

Schuktheiss, 2003). Þar er talið að starfsþróun eigi sér stöðugt stað í menningar og 

sögulegu samhengi, þvert á aldursskeið lífsins. Þróun manneskjunnar er þannig samfella 

en ekki fastskorðuð við tímabil í lífinu. Flestir fræðimenn eru sammála um að upphaf 

starfsþróunar sé í bernsku og að þá sé mikilvægur grunnur lagður (Savickas, 1999; Super, 

1990; Gottfredson, 2005). Þeir hafa bent á að fleiri rannsókna sé þörf  og þessu skeiði 

þurfi að gefa meiri gætur. Mikilvægt er að skoða vel umhverfið sem börn alast upp í og þá 

þætti sem hafa áhrif á mótun starfsþroska, til dæmis fjölskyldu, skólaumhverfi og 

samfélagið. Fyrirmyndir eru mikilvægar og gegna stóru hlutverki í starfsþróun barna og 

unglinga. Þá er talið að helstu fyrirmyndir barna í starfsþróuninni séu foreldrar en þeir eru 

þó ekki alltaf meðvitaðir um hve mikil áhrif þeir hafa á börn sín varðandi nám og störf sem 

þau heillast af (Savickas, 2005). 

Kenningar bæði Super (1990) og Gottfredson (2005) lýsa því hvernig einstaklingar 

byrja strax í barnæsku að þróa með sér starfsvitund sem er gegnumgangandi allt lífið. 

Náms- og starfsferill er þannig ekki fyrirfram ákveðinn heldur mótast hann af reynslu 

okkar af ýmsum atvikum í lífinu sem geta verið skipulögð eða tilviljunarkennd. Öll þessi 

atvik safnast í reynslubanka okkar allt frá fæðingu (Mitchell, Levin og Krumboltz, 1999). 

Þau Super (1990) og Gottfredsson (2005) voru sammála um að mjög mikilvægt væri að 

byrja snemma að vekja athygli og áhuga barna og unglinga á störfum svo þau þrói með 

sér vitund um þau, sjái styrkleika sína og tengi þá við ákveðin störf. Þetta telja þau upphaf 

að ferli sem þróast í gegnum lífið hjá hverjum og einum í samræmi við þroska, getu og 

reynslu. Mikilvægt er því að kynna mismunandi störf sem fyrst fyrir börnum.  

Super (1990) lagði áherslu á að einstaklingur þekki sjálfan sig vel því þannig þroskast 

starfshugsun hans sem svo leiðir til þess að hann á auðveldara með að sjá sjálfan sig í 

námi og starfi í framtíðinni. Þá taldi hann ákvörðun einstaklinga um nám og störf þróast 

frá fæðingu og fram á fullorðinsár.  

Bæði Super (1990) og Savickas (2011) tala um starfsþroska en með honum eiga þeir 

við hversu reiðubúinn einstaklingur er að takast á við verkefni eins og val á námi og 

störfum sem mæta honum á starfsferlinum.  Ákvarðanir um nám og störf þróast með 

einstaklingum og birtast smám saman með auknum þroska og reynslu sem þeir öðlast 

með því að kanna, safna upplýsingum og gera sér grein fyrir áhugasviðum sínum. Þeir 

máta sig við nútíð og framtíð og fyrirmyndir sínar í lífinu. Starfsþroska töldu þeir ekki 

endilega aldursbundinn heldur væri hann sveigjanlegur og gæti einnig átt við þegar 

einstaklingur er að endurskoða val sitt eða ákvörðun um nám og störf. 

Áhrif foreldra og skólinn skipta miklu máli í lífi barna og því vildu þeir meina að 

skólarnir ættu að bæta viðhorf og áhuga auk þess að styðja þarfir í tengslum við þróun 

sjálfsmyndar (Super, 1990; Savickas, 2011). Einstaklingar ættu þar af leiðandi að fá þjálfun 

í að leita að upplýsingum, læra að setja sér markmið og öðlast færni í ákvarðanatöku. Þá 

eiga börn í miklum samskiptum við vini, kennara og aðra fullorðna og út frá þessum 

samskiptum í námsumhverfinu þróa þau með sér ákveðna sjálfsmynd. Þetta er mikilvæg 

undirstaða í  starfsþroska barna og unglinga (Pulliam og Bartek, 2018). 

Holland (1997) talar einnig um starfsáhuga barna og hvernig hann mótast af 

nærumhverfi þeirra. Hann telur foreldra megináhrifavalda í þróun á áhugasviði barna 

sinna og telur börnin sjálf hafa litla stjórn á því umhverfi sem þau vaxa og þroskast í. Hann 

telur viðmót og kröfur hafa mikil áhrif því umbun foreldra til barna sinna fyrir að þóknast 

þeim hvetur þau áfram. Hann telur að því meira sem áhugasvið barns er tengt áhugasviði 

foreldris því sterkari verða tengsl þeirra á milli. Nærumhverfi barns og hvað það hefur upp 

á að bjóða hefur mikil áhrif á val þess á áhugamáli. Smám saman skýrist áhugasvið 

barnsins og með auknum vitsmunaþroska verður mælikvarði þess eigin ánægja af 

áhugamáli og umbun frá öðrum. Síðar kemur að því að einstaklingur metur hvort 

áhugasvið hans passar við lífsgildi hans. Sú aðgreining sýnir persónueinkenni 

einstaklingsins, hæfni hans og hegðun. 

Super (1990) taldi mikilvægt fyrir börn að svala forvitninni til að skapa áhuga en áhuga 

og færni taldi hann ekki þurfa að fara saman. Á vaxtarstiginu mótast sjálfsmyndin (e. self 

concept) að mati Super en hún er mikilvæg sýn einstaklingsins á sjálfan sig. Sjálfsmyndin 

byggist upp á ákveðnum undirstöðum sem hver einstaklingur hefur en það eru 

persónuleikinn, þarfir, gildi, áhugi, hæfileikar og gáfur. Þá er einnig fjölskyldan, 

samfélagið, efnahagur og aðrir umhverfisþættir sem einnig skipta sköpum í uppbyggingu 

sjálfsmyndar. Þegar einstaklingur hefur öðlast nægilega trausta sjálfsvitund er hann 

tilbúinn til að gera sér mynd af framtíðinni sem síðan gæti þróast út í framtíðaráform um 

starf.  

Linda Gottfredsson (2005) hefur fengist við að skýra starfsþroska barna og fjallar í 

kenningum sínum um hvernig sjálfsmynd er mikilvægur þáttur í þróun starfshugmynda. 

Hún setti fram kenningu sína um þróun starfsvona (e. occupational aspirations) þar sem 

áherslan er á börn og unglinga. Kenning hennar kallast kenning um takmörkun, 

málamiðlun og sjálfssköpun (e. Theory of Circumscription and Compromise in Career 

Guidance and Counseling). Hún útskýrir sjálfsmynd sem þá mynd sem við höfum af eigin 

hæfni, áhuga, persónuleika og félagslegri stöðu. Hún skoðar einnig hvernig börn og 

ungmenni skynja störf út frá staðalímyndum og hvernig það hefur áhrif á náms- og 

starfsval þeirra (Gottfredson 2005). Hún setur fram tilgátu um þau áhrif sem kyn, 

staðalímyndir og virðing hafa á starfsval og skýrir einnig hlutverk flókins þróunarferils og 

erfða á það. Kenning hennar útskýrir hvernig fólk sér sig sjálft í félagslegu samhengi og 

sem einstaklinga. Einnig  hvernig gildi þeirra, áhugi og líðan hefur áhrif á þá sýn. 

Gottfredson (2005) talar um fjögur stig í þróunarferli einstaklinga: 1) Vitsmunaþroski (e. 

cognitive growth), 2) aukning í sjálfsmiðuðum þroska (e. self-creation), 3) einstaklingurinn 

verður ákveðnari í hvaða störf henta ekki (e.  circumscription) og 4) öðlast þekkingu á 

þeim ytri þáttum sem útiloka hann frá ákveðnum störfum (e. compromise). 

Samkvæmt Savickas (2011) sýnir fjöldi rannsókna að unglingar ráði betur við 

umskiptin frá skóla í atvinnulíf ef þeir hafa náð að átta sig á hvað felst í starfsvali, 

upplýsingaöflun og áætlanagerð þegar grunnskólagöngu lýkur. Þá þurfa nemendur að 

skilja hvað felst í hugtakinu starfsferill og að í hann fléttist þau mörgu hlutverk sem við 

höfum á lífsleiðinni. Ráðgjöfina telur Savickas eiga að felast í nokkrum mikilvægum 

þáttum eins og að efla sjálfsþekkingu og átta sig á eigin hugmyndum um nám og störf. Þá 

ætti að efla leikni í ákvarðanatöku, við að setja sér markmið og gera áætlanir í sambandi 

við náms- og starfsval. 

Þessar kenningar hér að ofan hafa verið notaðar sem grundvöllur í fræðslu og ráðgjöf 

fyrir ungt fólk. Þær hafa allar hagnýtt gildi í ráðgjöf þar sem þær leggja til hugtök, 

matstæki, aðferðir og verkfæri sem stuðla að starfsþróun. Það er mikilvægt að nota þessar 

kenningar í náms- og starfsráðgjöf (Savickas, 1999). Þessar kenningar ásamt öðrum á 

sama sviði eiga það sameiginlegt að auðvelda skilning á hegðun og þörfum einstaklinga í 

tengslum við þróun starfsferils.  

1.3 Mikilvægi náms- og starfsfræðslu frá upphafi skólagöngu 

Megintilgangur náms- og starfsfræðslu er að fræða einstaklinga um nám og störf og 

undirbúa þá fyrir valið svo þeir verði hæfari til þess að taka ákvarðanir á ígrundaðan hátt 

og undirbúa þannig sinn starfsferil (Guðbjörg Vilhjálmsdóttir, 2010). Í rannsókn 

Guðbjargar (2000) kom fram að nemendur sem fengu náms- og starfsfræðslu höfðu tekið 

framförum í markmiðssetningu og voru skipulagðari í starfshugsun en þeir sem höfðu ekki 

fengið fræðsluna. 

Í aðalnámskrá grunnskóla (2011) kemur fram að markviss náms- og starfsfræðsla eigi 

að búa nemendur undir frekara nám og starf. Með henni á að fara fram víðtæk kynning á 

námi sem býðst nemendum að loknu skyldunámi. Einnig eiga nemendur að fá kynningu á 

atvinnulífinu og hvernig nám býr fólk undir fjölþætt störf sem bjóðast í samfélaginu. Í 

skýrslunni Náms- og starfsráðgjöf, skýrsla starfshóps (Mennta og 

menningarmálaráðuneytið, 2007) segir að rannsóknir hafi sýnt að einstaklingar sem fá 

náms- og starfsfræðslu frá upphafi skólagöngu bæti árangur sinn í skóla og verði færari í 

samskiptum og samvinnu. Einnig kemur fram að þeir séu betur undirbúnir fyrir væntanleg 

störf og hafi meiri þekkingu á störfum og ákvarðanataka sé auðveldari.   

Helstu áhersluþættir náms- og starfsfræðslu eru: Sjálfskönnun - svo sem könnun á 

áhuga og gildismati - könnun á skólakerfinu og störfum atvinnulífsins, ákvarðanataka sem 

byggir á markmiðssetningu og áætlanagerð. Á grunnskólastigi mynda einstaklingar sér 

hugmyndir um sjálfa sig með samskiptum við félaga, kennara og aðra fullorðna (Pulliam 

og Bartek, 2018). Sjálfsmynd er eitt af lykilatriðum í atvinnuvali. Fólk velur starfssvið sem 

passar sjálfsmynd þeirra en hún og hugmyndir um störf byrja að þróast strax í æsku. Því 

er mikilvægt að styðja við það ferli með markvissri náms- og starfsfræðslu allt frá 

skólabyrjun (Super, 1990; Savickas 1999).  

Mikilvægi náms- og starfsfræðslu hjá unglingum hefur verið nokkuð rannsakað en 

minna hefur verið um rannsóknir á áhrifum og mikilvægi hennar hjá börnum. Þær 

rannsóknir sem gerðar hafa verið benda til þess að náms- og starfsfræðsla er mikilvæg á 

öllum stigum grunnskólans. Til að mynda benda niðurstöður úr rannsókn Kristjönu Stellu 

Blöndal og Bjarneyjar Sifjar Ægisdóttur (2013), um óákveðni nemenda við námsval í 

framhaldsskóla og skuldbindingu þeirra gagnvart námi og skóla, til þess að með því að 

undirbúa nemendur vel í grunnskóla fyrir ákvarðanir á vali á námi í framhaldsskóla megi 

ýta undir skuldbindingu þeirra gagnvart námi og skóla. Einnig dregur það úr líkum á að 

þeir hverfi brott úr námi í framhaldsskóla áður en því er lokið. Rannsókn Guðbjargar 

Vilhjálmsdóttur (2000) styður einnig mikilvægi náms- og starfsfræðslu í grunnskóla en 

samkvæmt hennar rannsókn er ráðgjöf og fræðsla ein leið til að draga úr brotthvarfi auk 

þess sem það eykur líkur á því að nemendur ígrundi vel val sitt á framhaldsskóla. Góð 

náms- og starfsfræðsla leiðir til þess að nemendur eru líklegri til að eiga auðveldara með 

að taka sjálfstæða og upplýsta ákvörðun á eigin forsendum um náms- og starfsval sitt. 

Þetta val verður ekki sjálfstætt og á eigin forsendum nema einstaklingar hafi fengið 

upplýsingar til að vinna úr (Gerður G.  Óskarsdóttir, 2000). 

Til þess að náms- og starfsval verði vel ígrundað er því mikilvægt að hafa markvissa 

fræðslu allt frá upphafi skólagöngu. Börn geta snemma byrjað að safna upplýsingum um 

störf og öðlast þekkingu á hvað felst í störfum með ýmsum leiðum (Harkings, 2001). Til 

að bæta við þekkingu þeirra er mikilvægt að fræða þau. Sú fræðsla um störf myndar 

undirstöðu, byggða á því sem þau þegar vita og veitir þeim þekkingu sem þau eiga eftir 

að nýta á síðar. Hugsun þeirra um störf verður því þróaðri með meiri þekkingu á 

fjölbreyttum störfum. Þegar kemur á unglingsaldurinn þarf að taka ákvarðanir um 

áframhaldandi nám og starfsval. Þá er mikilvægt að þekkja hugtök vinnumarkaðarins. 

Hugtök sem unnið hefur verið með í gegnum skólagöngu og munu nýtast áfram í lífinu og 

leiða til mun ígrundaðra starfsvals en ef minni vitneskja um störf væri fyrir hendi. 

Harkins (2001) rannsakaði starfsþróun barna og unglinga en þar kemur fram að mörg 

börn hafa takmarkaða þekkingu á vinnumarkaðinum. Samt sem áður byrja 

starfshugmyndir og færni að mótast snemma í æsku (Savickas, 1999; Super 1990). En 

Agnes Ósk Snorradóttir (2010) kannaði hugmyndir 3 – 6 ára barna á störfum og hvort 

umhverfi og kyn hefðu áhrif á þeirra hugmyndir. Niðurstöður þeirrar rannsóknar eru að 

allt bendi til að á síðasta ári leikskóla verði hugmyndir barna um störf raunsæjar. Því væri 

tímabært á þeim tímapunkti að fara að vinna með börnum í náms- og starfsfræðslu og 

leggja þannig grunninn að framtíðar náms- og starfsvali. Þessar niðurstöður styðja 

mikilvægi þess að byrja snemma með náms- og starfsfræðslu og að mikilvægt sé að mótuð 

sé heildstæð stefna um hana með það að markmiði að byggja upp markvissa náms- og 

starfsfræðslu sem er samofin kennslunni en ekki sér námsgrein.  

Í rannsókn Rohlfing, Nota, Ferrari, Soresi, og Tracey (2012) var markmiðið að auka 

skilning á hvernig þekking á störfum þróast hjá börnum til þess að auðveldara væri að 

þróa leiðir til að auka náms- og starfsfræðslu og sjálfsþekkingu. Rannsóknin gaf til kynna 

tengsl milli þekkingar á störfum og starfsáhuga. Í ljós kom að börn afla sér frekar 

upplýsinga um þau störf sem tengjast þeirra áhugasviðum og þeim þykir áhugarverð. 

Þannig virkaði áhugi sem hvati á að afla sér frekari upplýsinga um störf á þeirra áhugasviði.  

Í rannsókn Jóhönnu Sólveigar Lövdahl (2011) kom það sama fram hvað varðar áhuga. 

Í hennar rannsókn var markmiðið að kanna hvaða hugmyndir og þekkingu tíu ára börn 

hefðu um nám og störf og hugmyndir þeirra um framtíðarstörf.  Þá voru einnig skoðaðir 

þættir sem hefðu áhrif á val þeirra, hvort þau sæju tengsl skólagöngu við störf og hvernig 

þau taka ákvarðanir. Börnin höfðu ekki hlotið náms- og starfsfræðslu en niðurstöður 

sýndu að þau væru farin að velta fyrir sér framtíðarstörfum og öll nefndu þau óskastörf. 

Foreldrar höfðu ekki teljandi áhrif í vali þeirra heldur virtist áhugi skipta mestu um það. 

Það kemur einnig fram að þar sem niðurstöður sýna að tíu ára börn eru farin að velta fyrir 

sér framtíðinni hvað störf varðar þá er mikilvægt að byrja náms- og starfsfræðslu strax á 

yngsta stigi grunnskólans. Þá ætti áherslan að vera á að fræða og vekja áhuga og mikilvægt 

er að náms- og starfsfræðslan sé ákveðið ferli sem hefjist strax við upphaf skólagöngu og 

sé með ákveðnum stíganda. 

1.3.1 Áætlanir og heildræn stefna í náms- og starfsfræðslu 

Til þess að finna bestu leiðina til að þjálfa náms- og starfsráðgjafa þarf að gera frekari 

rannsóknir á hvernig best er að sinna náms- og starfsfræðslu hjá yngri nemendum.  Út frá 

þeim væri hægt að móta áætlun sem leggur áherslu á að þjálfa á réttan hátt og sem best 

starfsþróun og viðhorf til náms. Það þarf að breyta námskrá skólanna þannig að náms- og 

starfsfræðsla sé samofin annarri kennslu (Knight, 2015). 

Í skýrslu Mennta- og menningarmálaráðuneytisins (2015) er lagt til að þróað sé 

gæðakerfi til eflingar árangurs og gæða þjónustu náms- og starfsráðgjafa. Í Áætlun um 

náms- og starfsráðgjöf í grunnskólum með áherslu á náms- og starfsfræðslu (Helga 

Tryggvadóttir o.fl., 2014) kemur fram að brýnt sé að móta stefnu um náms- og 

starfsráðgjöf í skólum.  Í þessari áætlun er meðal annars skoðað hve mikið vægi náms- og 

starfsfræðsla hefur í skólum og hve margir skólar eru með hana í stundarskrá allra 

nemenda og hverjir sem val. Auk þess kemur fram að náms- og starHfsfræðslu er ekkert 

sinnt í sumum skólum. Ekki lágu fyrir upplýsingar um tímafjölda eða námsefni sem notað 

var þar sem hún var kennd. Þá kom einnig fram að náms- og starfsfræðsla sé kennd allt 

niður í yngstu bekkina á nokkrum stöðum en að unglingastigið fái þó stærstan hluta af 

kennslunni. Þar er einnig tekið fram að skoða þarf betur hvað verið er að kenna í öllum 

aldurshópum. 

Gysbers og Henderson (2006) telja að heildræn áætlun í náms- og starfsráðgjöf myndi 

tryggja öllum nemendum betri náms- og starfsráðgjöf í skólum og styðja við rétt nemenda 

til hennar. Slík áætlun myndi að öllum líkindum hjálpa náms- og starfsráðgjöfum að 

forgangsraða verkefnum sem ætti að gera starfið áhrifaríkara. Til þess að slík áætlun verði 

virk þurfa allir sem standa að nemandanum að vinna saman. Aðilar innan skólans, 

foreldrar og jafnvel aðrir sem sinna að börnunum, eins og íþróttaþjálfarar, vinni saman 

með það að markmiði að bæta skólastarfið og ná hámarksárangri hjá hverjum og einum 

nemanda. Þetta ætti að leiða til þess að starf náms- og starfsráðgjafa verði markvissara, 

betur skilgreint og auðveldara væri að mæla árangur af starfinu. Ýmsar rannsóknir hafa 

þó verið gerðar til þess að finna leiðir í náms- og starfsfræðslu og hvernig hægt er að láta 

hana mynda heild. Til dæmis hafa verið gerðar tilraunir í Bandaríkjunum með að safna 

upplýsingum um námsframvindu (Trusty o.fl, 2005). Upplýsingar úr þessari rannsókn sýna 

að þeir nemendur sem höfðu gert áætlun um fyrirhuguð störf eða nám að loknum 

grunnskóla voru líklegri til að ljúka námi og komast í þau störf sem þeir höfðu áhuga á. 

Best þótti að hefja áætlunargerð í kringum 12 ára aldur og halda henni áfram út 

skólagönguna. Ýmsum verkefnum er safnað í ferilmöppu, s.s. verkefni á borð við 

áhugasviðskannanir, markmiðasetningu, upplýsingar um tómstundir og einkunnir. Einnig 

eru settar í möppuna upplýsingar frá foreldrum, kennurum og náms- og starfsráðgjafa.  

Það geta verið ýmis matsblöð, greiningar, veikleikar, styrkleikar og áhugamál. (Trusty o.fl., 

2005). Þá hefur einnig verið lögð áhersla á sjálfsþekkingu, öflun þekkingar á námi og 

störfum og gerð áætlana um nám og störf í framtíðinni. Samtök náms- og starfsráðgjafa í 

grunnskólum í Bandaríkjunum gefa út leiðbeiningar um kennslu til að þjálfa þessa 

mikilvægu þætti (Pulliam og Bartek, 2018). Áherslan er á eldri nemendur en einnig er þar 

að finna áætlun fyrir yngri nemendur og hvernig má vinna með þessa þætti strax frá 

leikskólaaldri til 6. bekkjar. Í stórum dráttum er áætlunin svona: 

• Í leikskóla eiga þau að geta lýst því hvað þeim finnst skemmtilegt að gera.  

• Í 1. bekk er lögð áhersla á að þau þekki mismunandi störf. 

• Í 2. bekk þurfa þau að átta sig á að ákveðin störf þarfnast ákveðinna hæfileika. 

• Í 3. bekk er ætlast til að þau átti sig á hugtakinu framtíð og hvað í því felst. 

• Í 4. bekk eiga þau að geta séð sig sjálf í framtíðinni. 

• Í 5. bekk eiga nemendur að geta rætt um staðalímyndir tengdar ákveðnum  

       störfum. 

• Í 6. bekk eiga þau að geta gert sér grein fyrir styrkleikum og veikleikum sínum. 

Ofangreint er góður vísir að heildrænni áætlun og undirbúningur fyrir frekari náms- 

og starfsfræðslu á unglingastigi. Þetta fær nemendur til að hugsa um nám og störf, hvað 

felst í störfum og sjá hvar áhugi og styrkleikar þeirra liggja. Þá hafa þeir eflt sjálfsmynd 

sína og lært að þekkja sig sjálfa sem leiðir af sér að starfshugsun þroskast sem auðveldar 

frekari ákvarðanir um nám og störf (Pulliam og Bartek, 2018).  

Í skýrslu nefndar um eflingu náms- og starfsráðgjafar í grunn- og framhaldsskólum 

sem úrræði gegn brotthvarfi nemenda er mælt með að unnið sé að heildstæðum 

áætlunum í grunn- og framhaldsskóla sem lúta að leikniþjálfun og undirbúningi náms- og 

starfsvals (Þingskjal, 2006-2007). Slík leikniþjálfun ætti að taka til fjögurra sviða: 

Sjálfsþekkingar, könnunar á atvinnulífinu, þekkingar á skólakerfinu og leikni í að taka 

ákvarðanir . 

1.4 Þróun náms- og starfsfræðslu á Íslandi 

Segja má að saga náms- og starfsráðgjafa á Íslandi hafi verið nokkuð gloppótt frá árinu 

1950. Á tímabilum hefur henni verið vel sinnt og á öðrum hefur hún nánast horfið 

(Guðbjörg Vilhjálmsdóttir, 2016).  

Stórt skref var stigið í faginu þegar sett var í grunnskólalög að bjóða skyldi upp á 

námsráðgjöf í grunnskólum (35. grein grunnskólalaga nr. 49/1991). Einnig þegar fram kom 

í grunnskólalögum nr. 66/1995 að sveitarfélög skyldu sjá grunnskólum fyrir 

sérfræðiþjónustu, þar með talið námsráðgjöf. Þarna má segja að grunnurinn hafi verið 

lagður fyrir nám í náms- og starfsráðgjöf og að störfum náms- og starfsráðgjafa. 

Árið 2006 skipaði menntamálaráðherra nefnd til að skoða stöðu náms- og 

starfsráðgjafar í grunn- og framhaldsskólum. Meginmarkmið nefndarinnar var að skoða 

og koma með tillögur um hvernig styrkja mætti náms- og starfsráðgjöf í grunn- og 

framhaldsskólum.  Þar var haft að leiðarljósi að bæta námsárangur og líðan sem átti að 

leiða til minnkunar á brotthvarfi nemenda í framhaldsskólum og einnig var komið inn á 

það að náms- og starfsfræðsla getur aukið trú nemenda á eigin hæfni til að bera ábyrgð á 

starfsvali en það gæti hjálpað nemendum í brotthvarfshættu. Áhersla var lögð á rétt 

nemenda á þjónustu hjá menntuðum náms- og starfsráðgjafa. En til þess að þetta yrði 

framkvæmanlegt var lagt til að gera heildræna náms- og starfsráðgjafaáætlun 

(Menntamálaráðuneytið, 2007). Í kjölfar skýrslu þessa hóps var skipuð nefnd árið 2008 

sem átti að kanna gildi þess að efla náms- og starfsráðgjöf í grunn- og framhaldsskólum 

með áherslu á úrræði vegna brotthvarfi. Báðar þessar nefndir lögðu til að mótuð yrði 

stefna í greininni til þess að auka skilvirkni í náms- og starfsráðgjöf. 

Árið 2015 skilaði starfshópur sem skipaður hafði verið skýrslu sem nefnd var Grunnur 

að stefnu um náms- og starfsráðgjöf á Íslandi. (Mennta- og menningarmálaráðuneytið, 

2015). Í henni er lagt til að náms- og starfsfræðsla verði fléttuð inn í kennslu á yngsta stigi 

og skilgreind sem námsgrein í aðalnámskrá grunnskóla.  Þar kemur fram að í samvinnu 

við kennara verði vitund og þekking um vinnumarkaðinn efld, einnig yrði viðhorf bætt og 

stutt við áhugi og hæfileika þannig að nemendur fái betur notið sín í námi og starfi. Þar 

með ættu þeir einnig að vera betur undir það búnir að taka vel upplýstar ákvarðanir um 

starfsferil sinn. Í skýrslunni koma einnig fram að auka þurfi áherslu á heildræna náms- og 

starfsfræðslu og að mikilvægt sé að starf náms- og starfsráðgjafa sé samhæft á öllum 

skólastigum með ákveðnum stíganda. Þá á áherslan að vera á markvissar upplýsingar og 

tengingu við atvinnulífið og fjölbreyttan vinnumarkað. Mikilvægt er að beita fjölbreyttum 

nálgunum í kennslunni og að unnið sé með áhuga, hæfileika og styrkleika nemenda. Þá er 

einnig komið inn á það að semja eigi viðeigandi námsefni og að nemendur eigi rétt á 

náms- og starfsráðgjöf. En samkvæmt grunnskólalögum frá 2008 nr. 91, 13. grein, eiga 

nemendur rétt á að njóta náms- og starfsráðgjafar í grunnskólum hjá aðilum sem uppfylla 

skilyrði laga um náms- og starfsráðgjafa. Samkvæmt aðalnámskrá grunnskóla (2011) eiga 

náms- og starfsráðgjafar að aðstoða nemendur við að vinna úr upplýsingum um nám sitt 

og geta leiðbeint þeim við áframhaldandi nám og störf. Þar er tekið fram að jafnrétti beri 

að hafa að leiðarljósi þegar kemur að náms- og starfsfræðslu með því að kynna báðum 

kynjum fjölbreytt námsframboð að loknum grunnskóla og störf af ýmsu tagi. Leitast skal 

við að kynna þeim störf sem hingað til hefur verið litið á sem hefðbundin karla- og 

kvennastörf. Einnig kemur fram að kynna þurfi fyrir nemendum ný störf og þróun starfa 

sem fylgja breytingum á nútímasamfélagi. Það er mikilvægt sinna rétti nemenda og að 

þeim fögru fyrirheitum sé fylgt eftir og allir njóti réttinda sinna og fái þá þjónustu, fræðslu 

og aðstoð sem þeir þurfa á að halda. 

1.4.1 Staðan í íslenskum grunnskólum 

Þrátt fyrir skýran rétt nemenda til náms- og starfsfræðslu samkvæmt grunnskólalögum 

(2008) þá er reyndin sú að náms- og starfsfræðsla er aðeins í boði í um 11% grunnskóla 

sem skyldufag og í um 9% skóla sem val á unglingastigi (Helga Tryggvadóttir o.fl., 2014). 

Líkur  eru þó á að margt sé verið að gera í íslenskum grunnskólum í náms- og starfsfræðslu 

og að hún sé samofin öðrum námsgreinum.  Kennarar eru þó líklega ekki að flokka það 

sem sér námsgrein eða gera sér grein fyrir því að náms- og starfsfræðsla liggi í því sem 

þeir eru að kenna nemendum. Það liggur ekki fyrir nein áætlun eða stefna um hvernig 

kenna eigi náms- og starfsfræðslu.  En í skýrslu Menntasviðs Reykjavíkur (2006) kemur 

fram að námsráðgjafar í rýnihópi töldu að náms- og starfsfræðsla þyrfti að byrja fyrr en í 

lok unglingastigs.  Þeir töldu reyndar að verið væri að gera eitthvað fyrr en það þyrfti að 

vera markvissara.  Einnig töldu þeir að það þyrfti að koma mun skýrar fram í aðalnámskrá 

grunnskóla (2011) að kenna ætti náms- og starfsfræðslu. En í henni kemur fram að náms- 

og starfsráðgjafar eigi að aðstoða nemendur að vinna úr upplýsingum um nám sitt og geta 

leiðbeint þeim um áframhaldandi nám og störf. Þar er einnig tekið fram að jafnrétti beri 

að hafa að leiðarljósi þegar kemur að náms- og starfsfræðslu með því að kynna báðum 

kynjum fjölbreytt námsframboð að loknum grunnskóla og störf af ýmsu tagi, lögð er 

áherslu á kynningu á nýjum störfum og þróun starfa sem fylgja breytingum á 

nútímasamfélagi. Samkvæmt aðalnámskrá (2011) gegnir námsgreinin lífsleikni mikilvægu 

hlutverki við að styrkja á skapandi hátt áræðni, frumkvæði, hlutverk, ábyrgð og sjálfstæði 

nemenda. Þetta hlutverk námsgreinarinnar gæti vel fallið undir svið náms- og 

starfsfræðslu en líklegt er að hún sé kennd í tengslum við lífsleikni í einhverjum skólum. 

Til þess að hægt sé að sinna náms- og starfsfræðslu vel og á markvissan hátt er 

mikilvægt að kennarar og náms- og starfsráðgjafar hafi eitthvað í höndunum til að vinna 

með og er þá gott námsefni lykilatriði. 

1.4.2 Námsefni 

Þegar skoðað er námsefni í náms- og starfsfræðslu þá er ljóst að ekki er mikið til af efni 

fyrir yngsta stig og miðstig grunnskólans. Samkvæmt aðalnámskrá grunnskóla (2011) er 

námshæfni undirstöðuþáttur í öllu skólastarfi. Námshæfni byggir á sjálfsskilningi 

nemandans og felur í sér að þekkja eigin styrkleika og veikleika og vera fær um að taka 

ákvarðanir á þeim grunni. Til þess að nemandi öðlist þessa námshæfni þarf að fara 

fjölbreyttar leiðir og því er mikilvægt að fjölbreytt námsefni sé í boði.  Fyrir eldri nemendur 

er námsefni til og er það aðgengilegt á vef Menntamálastofnunnar.  Þar er helst að nefna 

Stefnan sett, efni eftir Helgu Helgadóttur  (2011).  Einnig er námsefnið Margt er um að 

velja á umræddum vef en það er eftir Berglindi Melax, Berglindi Helgu Sigurþórsdóttur, 

Guðbjörgu T. Vilhjálmsdóttur og Helgu Helgadóttur (2019) og hefur nú verið endurskoðað 

en það er einnig námsefni fyrir nemendur á unglingastigi.  Bókin Iðnir krakkar eftir Sigrúnu 

Eldjárn (2010) hentar vel í náms- og starfsfræðslu hjá yngri nemendum og hafa margir 

unnið með hana í Byrjendalæsi og unnið út frá henni starfstengd verkefni.  Það er ljóst að 

það vantar markvisst námsefni fyrir nemendur á yngsta stigi og miðstigi sem væri hægt 

að vinna smám saman og stig af stigi upp á unglingastig. 

1.5 Rannsóknarspurningar 

Markmið þessarar rannsóknar er að varpa ljósi á vægi náms- og starfsfræðslu á yngsta 

stigi og miðstigi í nokkrum grunnskólum, hverjir sinna náms- og starfsfræðslu og hvað 

verið er að gera á yngri stigum í  grunnskólum varðandi hana.  Einnig verður kannað hvað 

kennarar og náms- og starfsráðgjafar flokka undir náms- og starfsfræðslu, hvernig þeir sjá 

fyrir sér að hafa hana hjá yngri nemendum og hvaða ávinning þeir telja af fræðslunni. 

Rannsóknir sýna að markviss náms- og starfsfræðsla í grunnskóla undirbýr nemendur vel 

fyrir val á frekara námi eða störfum.  Nemendur verða meðvitaðri og upplýstari um 

möguleika sína og líklegra er að val þeirra verði miðað að þeirra þörfum og áhugasviði. 

Hér verður leitast við að svara eftirfarandi rannsóknarspurningum: 

 

1. Hvernig er náms- og starfsfræðslu háttað á yngsta stigi og miðstigi í þeim skólum 

sem  verða skoðaðir og hverjir sinna henni? 

2. Hvaða ávinning telja viðmælendur vera af náms- og starfsfræðslu fyrir börn og 

unglinga? 

3. Hvernig sjá viðmælendur fyrir sér að náms- og starfsfræðslu verði háttað til að ná 

sem bestum árangri á yngsta stigi og miðstigi grunnskólans? 

2 Aðferð 

Notast var við eigindlegar rannsóknaraðferðir  (e. qualitative research) þar sem sú aðferð 

hentar markmiðum þessarar rannsóknar vel (Taylor, Bogdan og DeVault, 2016). Hún gefur 

möguleika á að afla fjölbreyttra upplýsinga auk þess sem hún gefur fólki kost á að miðla 

vel sinni reynslu og upplifun. Áherslan er á að einstaklingurinn er virkur túlkandi 

veruleikans.  Rannsóknin byggir á viðtölum við fólk sem hefur reynslu af náms- og 

starfsfræðslu á yngsta stigi og á miðstigi.  Með viðtölum er hægt að ná dýpri sýn 

einstaklings á málefnið, viðhorf og skoðanir viðmælandans. Stuðst var við viðtalsramma 

til að hjálpa  rannsakanda að fá það fram sem honum telst markverðast fyrir rannsóknina. 

Þessa aðferð tel ég hafa hentað vel þar sem viðtölin voru opin (e. in-depth interviews) og 

því gat rannsakandi gripið tækifærið og leitt viðtalið eftir svörum viðmælanda (Kvale og 

Brinkmann, 2009). Opin viðtöl eru öflug leið til að afla rannsóknagagna eins og hér og 

viðtölin veita meðal annars góða innsýn í reynslu fólks.  

Í þessari rannsókn beini ég sjónum mínu að náms- og starfsfræðslu hjá nemendum á 

yngsta stigi og miðstigi grunnskóla.  Markmiðið er, eins og áður kom fram, að varpa ljósi 

á vægi hennar hjá þessum nemendahópi, kanna hvað er verið að gera í náms- og 

starfsfræðslu og hverjir sinna henni.  Einnig verður leitað eftir því hvernig kennarar og 

náms- og starfsráðgjafar sjá fyrir sér að hafa náms- og starfsfræðslu auk þess að skoða 

ávinning af henni. 

2.1 Þátttakendur 

Þátttakendur þessarar rannsóknar voru átta.  Fjórir náms- og starfsráðgjafar og fjórir 

kennarar.  Þeir eiga það allir sameiginlegt að hafa sinnt náms- og starfsfræðslu hjá 

nemendum á yngsta stigi og miðstigi grunnskólans. Úrtakið er markvisst hentugleikaúrtak 

(e. purposive sampling) (Taylor o.fl., 2016). Hverjum viðmælenda verður gefið dulnefni til 

að gæta fyllstu nafnleyndar og trúnaðar.  

Fyrsta viðtalið var við Kristínu Karlsdóttur náms- og starfsráðgjafa í fámennum 

grunnskóla í Reykjavík. Hún hefur starfað í skólanum frá 2017. Hún sinnti náms- og 

starfsfræðslu á miðstigi og unglingastigi skólaárið 2018 til 2019 en sinnir nú á 

yfirstandandi skólaári aðeins náms- og starfsfræðslu hjá unglingastigi.  

Annað viðtalið var við Helenu Hákonardóttur sem er náms- og starfsráðgjafi í 

sveitarfélagi úti á landi. Hún sinnir náms- og starfsráðgjöf í fimm grunnskólum. Hún hefur 

aðsetur á skrifstofu sveitarfélagsins en er fjóra daga vikunnar á flakki milli skóla og einn 

dag á skrifstofu sinni. Hún er frumkvöðull í sveitarfélaginu þar sem enginn hafði sinnt 

þessu starfi áður þegar hún hóf það, árið 2015. Hún hefur sinnt náms- og starfsfræðslu á 

miðstigi grunnskólans og að litlum hluta einnig á yngsta stigi. 

Þriðji viðmælandi minn heitir Magnea Magnúsdóttir og er náms- og starfsráðgjafi í 

unglingaskóla í Reykjavík. Hún hafði áður verið náms- og starfsráðgjafi í skóla með yngsta 

stig og miðstig grunnskólans og þar sinnti hún að hluta náms- og starfsfræðslu.  Hún 

starfar nú á unglingastigi. 

Fjórði viðmælandi minn heitir Þorgerður Þórðardóttir og er hún náms- og 

starfsráðgjafi í bæjarfélagi á landsbyggðinni. Hún hefur sinnt náms- og starfsfræðslu hjá 

öllum árgöngum. 

Fimmti viðmælandi minn heitir Karitas Karlsdóttir og hún er grunnskólakennari. Hún 

starfar sem umsjónarkennari í 1. bekk í skóla á höfuðborgarsvæðinu.  Hún hefur kennt í 5 

ár á yngsta stigi grunnskólans. 

Sjötti viðmælandi minn heitir Sigrún Sigurjónsdóttir og er grunnskólakennari. Hún 

starfar sem umsjónakennari á miðstigi í fjölmennum grunnskóla fyrir utan Reykjavík. Hún 

hefur kennt í 4 ár á miðstigi skólans. 

Sjöundi viðmælandi minn heitir Kolfinna Jónsdóttir og var starfandi 

grunnskólakennari í 14 ár í grunnskóla í Reykjavík. Hún kenndi sem umsjónarkennari á 

miðstigi.  Hún hætti störfum tímabundið í grunnskóla um síðustu áramót. 

Áttundi viðmælandi minn heitir Borghildur Sigurðardóttir og er grunnskólakennari í 

nokkuð fjölmennum grunnskóla í Reykjavík. Hún er umsjónakennari á yngsta stigi skólans  

og hefur starfað sem grunnskólakennari í tæp 18 ár. 

 



25 

 

2.2 Framkvæmd 

Framkvæmd rannsóknarinnar hófst í september þegar hafist var handa við að leita eftir 

þátttakendum. Til að ná til þeirra var beitt ýmsum aðferðum og náðist í þrjá náms- og 

starfsráðgjafa með því að auglýsa á síðu náms- og starfsráðgjafa í grunnskólum eftir þeim 

sem hefðu sinnt náms- og starfsfræðslu á yngsta stigi eða á miðstigi grunnskólans. Þar 

gáfu þrír sig fram.  Af þeim fjórða heyrði ég af frá samnemenda og hafði samband og hún 

samþykkti viðtal. Öllu erfiðara reyndist að ná í kennara en í samtali við samnemenda var 

mér bent á einn kennara sem samþykkti þátttöku. Annan kennara fékk ég eftir að hafa 

rætt við nokkra kennara sem ég þekki.  Þann þriðja fékk ég á sama hátt og sá fjórði, og 

jafnframt sá sem síðasta viðtalið var við, er vinnufélagi minn. 

Fyrsta viðtalið var tekið 24. september 2019 og það síðasta þann 20. nóvember.  

Viðtölin voru öll tekin á vinnustöðum viðmælenda nema eitt sem fór fram í 

Þjóðarbókhlöðunni. Fyrir öll viðtölin var létt spjall sem skapaði þægilegt andrúmsloft en 

viðtölin stóðu frá um 30 mínútum og upp í 75 mínútur.  Þeir sem samþykktu viðtöl fengu 

sent kynningarbréf um rannsóknina og þátttakendur sendu svo í framhaldinu samþykki 

sitt og hugmyndir um tímasetningar til baka.   Viðtölin voru  tekin upp á upptökutæki, 

vistuð í tölvu og afrituð í heild frá orði til orðs. Viðmælendum var heitið trúnaði og þeir 

skrifuðu  undir trúnaðaryfirlýsingu áður en viðtalið fór fram. 

2.3 Greining gagna 

Til að greina gögn rannsóknarinnar var aðferð grundaðra kenninga notuð (e. ground 

theory approach) (Charmaz, 2014). Afritun á viðtölum hófst strax að þeim loknum. Eftir 

hvert viðtal skráði rannsakandi hugleiðingar og athugasemdir sem kviknuðu að loknu 

viðtali og einnig voru skráðar hugleiðingar eftir afritun. Næst var byrjað á frumgreiningu 

gagna með upphafskóðun (e. initial coding) en þá eru orð skráð og yfirsýn fengin með því 

að skipuleggja þau. Þá var markviss kóðun notuð (e. focused coding) en þá er reynt að 

koma auga á ákveðin þemu í gögnunum og þau flokkuð eftir þeim. Þannig var reynsla og 

upplifun viðmælenda flokkuð og greind og leitast var við að finna meginhugmyndir sem 

parast við meginhugmyndir eða rannsóknarspurningar sem unnið er eftir (Taylor o.fl., 

2016; Charmaz, 2014).  

3 Niðurstöður 

Tilgangur þessarar rannsóknar var að skoða náms- og starfsfræðslu á yngsta stigi og á 

miðstigi grunnskólans. Áhersla var á að skoða hvernig fræðslunni er sinnt og hverjir sinna 

henni i þeim skólum sem viðmælendur starfa í. Einnig að skoða hvaða ávinning 

viðmælendur telja vera af náms- og starfsfræðslu og hvernig þeir sjá fyrir sér að henni 

væri best háttað hjá þessum aldurflokki. Við greiningu gagnanna komu fram þrjú 

meginþemu og þau marka þá kafla sem hér fara á eftir. Þeir eru: Innihald og fyrirkomulag 

náms- og starfsfræðslu, Ávinningur af náms- og starfsfræðslu og Markviss stefna í náms- 

og starfsfræðslu. Hvert þema skiptist í nokkur undirþemu sem eru: 

Í Innihald og fyrirkomulag náms- og starfsfræðslu eru þrjú undirþemu; áhersluþættir, 

námsefni og kynning á störfum. 

Í Ávinningur af náms- og starfsfræðslu eru tvö undirþemu; betri þekking á störfum og 

móttækilegri, meðvitaðri og forvitnari um störf. 

Í Markviss stefna í náms- og starfsfræðslu eru tvö undirþemu; að móta heildstæða 

áætlun og samþætting við aðrar námsgreinar 

3.1  Innihald og fyrirkomulag náms- og starfsfræðslu 

Þegar skoðað var vægi náms- og starfsfræðslu á yngsta stigi og miðstigi grunnskólans kom 

fram að það er ekki mikið í þeim skólum sem viðmælendur starfa í.  En vægi hennar er 

misjafnt og í viðtölum við náms- og starfsráðgjafana kom fram að þeir sáu um að halda 

utan um og sinntu henni í þeim skólum sem þeir störfuðu hjá. Hjá kennurum kom fram 

að þeir sinntu náms- og starfsfræðslu en hugmyndir komu oft frá náms- og 

starfsráðgjöfum.  Við úrvinnslu gagnanna komu í ljós þrjú undirþemu undir þemanu 

Innihald og fyrirkomulag náms- og starfsfræðslu. Þau eru: áhersluþættir, námsefni og 

kynning á störfum. Hér verður fjallað nánar um þau. 

3.1.1  Áhersluþættir   

Helstu áhersluþættir sem nefndir eru í náms- og starfsfræðslu eru: Sjálfsmynd, áhugi, 

gildi, nám og störf, veikleikar, styrkleikar, sjálfsstyrking, ábyrgð, virðing og sjálfsþekking. 

Nokkur munur var á svörum viðmælenda eftir því hvort þeir voru kennarar eða náms- 

og starfsráðgjafar þegar spurt var um helstu áhersluþætti í náms- og starfsfræðslu og í 

hverju vinna með nemendum fólst. 

Hjá kennurum fólst vinnan að mestu í þemaverkefnum eða tímabundinni vinnu  með 

áherslu á náms- og starfsfræðslu þar sem markmiðið var að fræða nemendur um störf.  

Þó voru þeir allir sammála um að þeir „notuðu hvert tækifæri og kynntu starfstengd 

hugtök um leið og þau komu upp.“ Þannig má segja að orð eins viðmælenda eigi við alla 

þá kennara sem rætt var við: „Maður er gegnumgangandi að vinna með hugtök sem 

flokkast gætu undir náms- og starfsfræðslu.“ Þeir töldu allir að mjög oft kæmu upp orð og 

hugtök sem þeir væru að útskýra fyrir nemendum. Hjá náms- og starfsráðgjöfunum fólst 

vinnan meira í vinnu með sjálfsmynd, staðalímyndir, áhuga og veikleika og styrkleika og 

tengsl þessara þátta við störf í samfélaginu. Einnig var komið inn á kynningu á störfum þó 

svo að sú áhersla hafi meira legið hjá kennurum. 

Þrír af náms- og starfsráðgjöfunum sögðust gera sér ramma um skipulag náms- og 

starfsfræðslu í upphafi skólaárs en einn þeirra sagðist hafa komið með tilbúna heildræna 

áætlun þegar hann hóf störf. Þar var gert var ráð fyrir að 40% af vinnunni yrði í fræðslu 

með nemendum, þar á meðal náms- og starfsfræðslu og aðra þætti sem henni tengjast 

eins og vinnu með sjálfsmynd, áhuga og gildi. Þetta gekk þó ekki eftir eða eins og hann 

sagði: „Ég náttúrulega fór bara inn með þetta og gerði svo eitthvað allt annað.“ 

Viðkomandi nefndi líka að mestur tími hafi farið í að vinna í eineltismálum og að erfitt 

hefði verið að fá tíma hjá kennurum til að koma inn í bekki með skipulagða fræðslu. Hinir 

þrír náms- og starfsráðgjafarnir áttu allir gott aðgengi að nemendum og fengu að koma 

inn með skipulagða fræðslu í samvinnu við kennara. Í samtali við Þorgerði kom fram að 

henni fannst mikilvægt, til að halda vel utan um það sem hún væri að gera og vera fagleg 

í starfi, að setja sér skýran vinnuramma einnig „að taka saman það sem ég er að gera á 

hverju ári, halda saman fræðslunni“. Einnig kemur hún inn á að þar sem hún hefur barist 

fyrir að halda starfshlutfalli sínu að sé þetta mikilvægur þáttur í að sýna fram á þörfina á 

starfskröftum hennar. 

Þegar skoðaðir voru helstu áhersluþættir í náms- og starfsfræðslu á yngsta stigi og 

miðstigi þá taldi Þorgerður að það væri mikilvægt að nemendur fengju tækifæri til að 

máta sig við störf og að þannig byrji nemendur sjálfir að hafa áhrif á hvað þau ætla að 

verða þegar þau verða fullorðin. Þannig vill hún á yngsta stigi :  

Frekar beina kröftum mínum í starfsfræðsluna og að vinna með starfahugsunina sem 

er auðvitað svolítið mikið þessi sjálfsþekking og áhugasvið, þau byrja að máta sig við 

alls konar hluti, og miða þá fræðsluna við að nálgast verkefnin út frá því að nota 

staðalímyndagleraugun þar að segja við getum gert hvað sem við viljum óháð kyni 

eða litarhætti. 

Þá sagði hún að í sambandi við starfahugsunina væri mikilvægt að leggja áherslu á við 

nemendur að þau geti það sem þau langar og ekki ætti að stoppa þau í hugmyndum sínum 

um hvað þau gætu gert. Leyfa þeim að fá hugmyndirnar og máta sig inn í þær og ekki loka 

á neitt: 

Þær hugmyndir sem þau hafa um störf [1.bekkur] og hérna ég man eftir einum sem 

teiknaði bara hann ætlaði að vinna úti í geimnum eða eitthvað sem var alls ekki til en 

það var bara svo frábært eða eins og ég sagði við hann það er svo margt sem er ekki 

til í dag sem verður til og þið eruð þau sem hafið áhrif. 

Þá kom fram mikilvægi þess að vinna með sjálfsvirðingu og sjálfsmynd. Karitas lagði 

áherslu á að vinna með sjálfsvirðingu frá upphafi skólagöngu og að bera virðingu fyrir 

öllum. Líkt og Þorgerður nefnir hún að allir hafa sama rétt óháð útliti eða kynferði. 

Magnea taldi einnig mikilvægt í upphafi að einblína á umræðu um kynjaðar staðalímyndir,  

þ.e. að vinna með þá hugsun að þú þurfir ekki að vera karlmaður til að vera lögga eða 

kona til að vera hjúkrunarfræðingur. Umræðuna um staðalímyndir tóku allir viðmælendur 

undir. 

Þá talar Magnea einnig um mikilvægi þess að vinna með sjálfsmyndina:  

Þú veist hver er ég og þekkja sjálfan sig og gefa þeim bara svolítið mikið þennan tíma 

inn í skólakerfinu til að vera með sjálfum sér og bara hugsa um eigin hugsun og bara 

í hverju er ég góður og svoleiðis. 

Þá komu einnig fram hugtök eins og áhugi, forvitni, starfsvitund, veikleikar og styrkleikar. 

Sigrún talar um að á miðstigi eru nemendur farnir að tala um hvað þeir vilja og ætla sér 

en einnig að sjá samhengi milli þess og áhuga og styrkleika. Hún telur að „það sé komin 

meiri þungi í vægi þess að skoða hvað þau vilja og ætla sér, öðruvísi en þegar þau voru 

yngri.“ Í þessu samhengi nefnir Magnea mikilvægi þess að hafa sterka sjálfsmynd og skoða 

styrkleika og veikleika sína. Hún talar um það sem sterka starfstengda sjálfsmynd þegar 

maður veit hvert maður stefnir og hvað maður vill. Hún segist oft taka dæmi um 

hljómsveitarstjóra sem stjórnar sinfóníu. Hann var búin að ákveða fyrir fermingu hvað 

hann vildi og hvert hann stefndi og er nú meðal þeirra fremstu á sínu sviði í heiminum. 

Hún talar um að hann hafi því haft skýra sýn á sína eiginleika og framtíðarmöguleika og 

því hafi hann verið með sterka starfstengda sjálfsmynd.  

Kolfinna nefnir að með því að fá foreldra til að kynna störf sín hafi nemendur orðið 

forvitnari um að skoða frekar og meira störf. Hún segir: „Þetta kveikti svo rosalega mikinn 

áhuga hjá þeim á hvað er í boði, hvað það þýðir að vinna ákveðið starf og hvað þarf til að 

komast í starfið.“ Augu þeirra opnist fyrir nýjum möguleikum og þau sáu samhengi milli 

starfa, náms og verka. 

3.1.2 Námsefni 

Allir viðmælendur mínir eru sammála um að námsefni í náms- og starfsfræðslu er af 

skornum skammti. sérstaklega fyrir þennan aldurhóp sem hér um ræðir. Náms- og 

starfsráðgjafarnir nefna flestir að námsefnisbanki eða gott námsefni myndi styrkja vægi 

náms- og starfsfræðslu og að það sé eitthvað sem vanti. Helena tók fram að það vanti gott 

námsefni, sérstaklega fyrir yngsta stigið „manni vantar bara svolítið efni sem höfðar til 

yngri og það þarf að vera spennandi og lifandi til að ná til þeirra.“ 

Þá tók Sigrún fram að námsefni byggt á hæfniviðmiðum væri „algjörlega það sem vantar 

til að vinna áfram með náms- og starfsfræðslu á miðstigi.“ Allir viðmælendur voru að 

vinna verkefni sem þeir höfðu sjálfir útbúið eða byggðu á öðrum verkefnum og höfðu 

sjálfir útfært. Kennarar nefndu allir að þeir hefðu að einhverjum hluta verið með 

þemaverkefni tengd náms- og starfsfræðslu. 

Náms- og starfsráðgjafarnir nefndu flestir að þeir notuðu verkefni sem voru til en þeir 

höfðu aðlagað að þeim nemendahóp sem þeir voru að vinna með. Kristín nefnir að 

tímarnir hafi verið byggðir upp á umræðum og hún lagði áherslu á lifandi kennslu en 

einnig voru verkefni sem hún hafði sjálf búið til eða útfært eftir fyrirmynd af öðrum sem 

til voru. Hún segir einnig að samskiptaleikir, hópleikir, spil og látbragðsleikir hefðu verið 

hluti af kennslunni en í þeim fólst fræðsla, leikur og skemmtun. Magnea nefnir einnig að 

hún hafi notað töluvert af netinu sem hún hafði lagað að sínum þörfum. Helena nefnir og 

sýnir mér sænskt námsefni sem er skemmtilega byggt upp og áhugavert. Þetta er 

kennslubók og henni fylgja kennsluleiðbeiningar. Bókin heitir Choice og Brainy möter 

framtiden (Andergren, 2017) og er litrík og efnið sett fram á skemmtilegan hátt. Þetta er 

saga með umræðupunktum og lagt er upp með að nemendur noti hugmyndaflugið til þess 

að skoða hvaða hæfileika þarf í ákveðin störf. Hún segir ennfremur að: 

Ef það væri einhver verkefnabanki og svolítið búið að raða niður hvað hentar á yngsta 

stiginu og svona svo maður þurfi ekki að vera að finna upp hjólið. Af því að þegar 

maður er að prófa sig áfram er maður að lenda í því að sum verkefni eru ekki að 

henta. 

Þessi orð hennar taka aðrir náms- og starfsráðgjafar undir og nefna mikilvægi þess að ef 

til væri rammi eða heildstæð áætlun um náms- og starfsfræðslu myndi vera auðveldara 

að finna námsefni við hæfi og raða því niður á árganga.  Einnig myndi það kannski hjálpa 

til við að byggja upp safn af námsefni sem fleiri gætu haft aðgang að. Bæði Borghildur og 

Karitas, sem kenna á yngsta stigi, taka fram að í námsaðferðinni Byrjendalæsi sé mikið 

lagt upp úr hugtakaskilningi. Borghildur segir að með Byrjendalæsi komi aukin áhersla á 

hugtakaskilning sem opni dyr að meiri fræðslu og dýpri þekkingu. Hún talar um að í 

flestum bókum sé komið inn á eitthvað efni sem tengist störfum. Hún nefnir nýlegt 

verkefni hjá þeim þar sem bókin Gula sendibréfið, eftir Sigrúnu Eldjárn, (2006) var notuð. 

Vinnunni með bókina fylgja verkefni sem ganga meðal annars út á það að skoða starf 

bréfbera.  Nemendur hennar í 3. bekk vissu fæstir hvað í því starfi fólst.  Þá kom í flestum 

viðtölum fram að bókin Iðnir krakkar eftir Sigrúnu Eldjárn (2010) væri frábær til að nota 

með nemendum í 3. til 4. bekk. Í henni er komið inn á mörg iðnaðarstörf og þau kynnt. 

Borghildur nefnir að í vinnu með þá bók í Byrjendalæsi hefðu komið fram mörg hugtök 

sem voru vel útskýrð fyrir nemendum. Hún segir: 

Við tókum bókina Iðnir krakkar en það er konkret starfsfræðsla þó hún sé algjörlega 

skrifuð fyrir krakka, en hún kemur inn á þessi helstu iðnaðarstörf.  Mér fannst þau 

mjög spennt fyrir því og þau fengu að velja sér að vera einhver ákveðin 

iðnaðarmaður.  Til dæmis ég heiti Björn og ég er smiður. 

Hún segir einnig að í bókinni séu ekki staðlaðar kynjaímyndir og hún sagði að þau hefðu 

sagt „já, getur kona verið rafvirki?“  Hún var nokkuð undrandi á því og taldi þau sum með 

staðalímyndir um að konur vinni ákveðin störf og karlar ákveðin störf. Hún hélt að það 

væri ekki eins fast ennþá í nemendum.  

3.1.3 Kynning á störfum 

Eins og fram kom áður nefndu kennarar allir að þeir hefðu haft einhvers konar þematengd 

verkefni sem höfðu öll það að markmiði að kynna störf fyrir nemendum. Karitas var með 

þemaverkefni í gangi með 1. bekk þegar ég hitti hana. Það var byggt á söguramma sem 

nefnist Skólinn okkar og margbreytileikinn.Hún segir: „Þar er lögð áhersla á að nemendur 

kynnist helstu störfum skólans auk þess sem þau kynnast þeim margbreytileika sem 

skólinn býður upp á í störfum og fólkinu sem er í skólanum.“ Þau skoða og kynna sér hvaða 

hlutverki fólk gegnir í skólanum og hvað felst í störfum þeirra. Hún hafði einnig fengið 

foreldra í heimsókn með kynningar sem henni fannst mjög áhugavert og nemendur höfðu 

haft mjög gaman af. 

 Á miðstigi höfðu bæði Kolfinna og Sigrún einnig unnið starfaverkefni í samvinnu við 

foreldra sem fólst í því að foreldrar komu og kynntu störf sín. Borghildur hafði fengið 

foreldri einu sinni í heimsókn og unnið starfaverkefni út frá bókinni Iðnir krakkar (2010) 

eins og áður var nefnt. Í öllum tilfellum voru nemendur mjög áhugasamir um þær 

kynningar sem haldnar voru og þær voru sammála um að nemendur hefðu fengið mikið 

af upplýsingum og þetta hefði „Opnað á hugsun þeirra um störf og tengsl milli náms og 

starfs.“ Í kynningum foreldranna sögðu þeir frá störfum sínum og hvað í þeim fólst.  

Nemendur spurðu spurninga og fannst kennurum áhugavert hve vel spurningarnar 

tengdust umræðuefninu og hve forvitin þau urðu um störfin. Kolfinna orðaði það þannig:  

Það var eins og það kviknaði á perunni hjá þeim og þau höfðu ekki gert sér grein fyrir 

hvað starfsgreinarnar gera. Þetta kveikti rosalegan áhuga hjá þeim og það voru alveg 

umræður í hópunum í langan tíma á eftir, svona af hverju er þetta svona og ætli 

maður geti þetta þó maður fari ekki í skóla? Það voru alls konar vangaveltur sem sátu 

greinilega eftir í hausnum á þeim. 

Báðar voru sammála um að nemendur hefðu ágæta þekkingu á starfsheitum en tengdu 

ekki starfsheitin við hvað lá á bak við þau. Hvað hver starfstétt gerði í raun og veru, „Hve 

lítið nemendur vita um störfin sjálf og hvað er á bak við starfsheitin.“ Kolfinna talar um að 

eftir kynningarnar hafi þau séð betur samhengi á milli starfsheitis og verka og að það væri 

ábyrgð falin í flestum störfum. Flestir viðmælendur voru sammála um að nemendur á 

miðstigi vissu flestir um störf foreldra sinna en fæstir voru með það nákvæmlega á hreinu 

hvað fólst í starfi þeirra. Sigrún tekur dæmi um feðgin sem kynntu starf föðurins: 

Einn faðir var verktaki við að reisa byggingar og þau feðgin sýndu myndir af 

byggingum sem hann hafði unnið í og ég held að barnið hafi ekki getað ímyndað sér 

þetta áður en það sá myndirnar og þau fóru að ræða um framkvæmdirnar. 

Þorgerður talar um að hún nýti nærumhverfið og stundum horfi þau jafnvel út um 

gluggann og sjá mann uppi á þaki að laga og ræða þá um það starf. Hún hefur einnig nýtt 

vettvangsferðir og þá leggur hún áherslu á að kveikja áhuga áður en farið er og hefur svo 

hvatt kennara til að vinna meira með heimsóknina eftir að heim er komið. Ræða þá þau 

margvíslegu störf sem þau sáu. Kennararnir eru sammála um að þeir nýti tækifærið, hvort 

sem þau eru úti í vettvangsferðum eða inni í kennslustofum við að lesa bækur, til að 

útskýra hugtök svo sem starfsheiti. Karitas nefnir dæmi um að þau voru í útikennslu og 

sáu strætisvagn keyra fram hjá. Þá spruttu umræður um hvað væri hlutverk 

strætisvagnstjóra. Í samtali við Helenu kom fram að í hennar sveitarfélagi væru mikil 

tengsl við nærsamfélagið og hún talar um það sem hluta af grenndarkennslu eða að 

fræðast um samfélag sitt. Þá nefnir hún ferðir og heimsóknir eins og á slökkvistöðina en 

þetta telur hún að hægt væri að nýta betur í náms- og starfskynningar með nemendum. 

Borghildur tekur einmitt í sama streng þegar hún talar um að það sé mikilvægt að 

undirbúa þau vel fyrir vettvangsferðir þannig að þau viti hvað verið er að fara að gera og 

kynna, þá verða þau áhugasamari og tengja við það sem þegar er búið að segja þeim frá 

fyrir ferðina. Kolfinna nefnir einnig heimsóknir sem góðan kost til að nýta í 

starfskynningar. Hún minnist þess að hafa farið á Þjóðminjasafnið þar sem nemendur 

fengu öll hlutverk sem persóna á landnámsöld og voru að spá í hvaða hlutverk persónan 

hafði í samfélaginu sem hún hafði búið í. Helena nefnir að í starfskynningum þar sem 

nemendur fá að prófa hluti og setja sig í ákveðin spor verði hlutirnir áþreifanlegri og þar 

af leiðandi eftirminnilegri og meira situr eftir. Hún talar um kynningu á heilsugæslunni þar 

sem nemendur fengu að prófa og snerta ýmsa hluti, „Þau fengu að kíkja í eyrun og mæla 

blóðþrýsting, þetta var svo áþreifanlegt og þar af leiðandi mjög eftirminnilegt“. Hún segir 

að þarna hafi þeim verið treyst til að koma við tækin og þeim hefði fundist þetta mjög 

skemmtilegt og þar af leiðandi telur hún að það sitji mikið eftir svona kynningu. 

Borghildur talar um heimsókn í Húsdýragarðinn, eftir vinnu með sveitina og störfin í 

sveitinni í 1. bekk, hefði verið áhugaverð og þau hefðu tengt þar vel. Hún taldi að þar hefði 

hjálpað að krakkar hafi almennt gaman af dýrum og umræðan um sveitastörfin fyrir 

ferðina hefði haft mikil áhrif. Kolfinna nefnir vinnumorgun hjá 6. bekk þegar sem þeim var 

boðið að koma og vinna einn morgun sem dýrahirðar.  „Við þurftum að mæta eldsnemma 

og unnum þau verk sem þurfti að vinna, það var mjólkað, hreinsað undan dýrum og 

gefið.“ Einnig var fræðsla um hvað felst í því að vera dýrahirðir og kynning á störfum í 

sveitinni. Hún segir að margir hafi ekki gert sér grein fyrir þeirri miklu vinnu sem er í 

kringum dýrin á degi hverjum. 

3.2  Ávinningur af náms- og starfsfræðslu  

Þegar skoðað er hver helsti ávinningur af náms- og starfsfræðslu á yngsta stigi og miðstigi 

er, þá kemur fram að bæði kennurum og náms- og starfsráðgjöfum finnst mikill ávinningur 

af því að nemendur fái náms- og starfsfræðslu og eru því sammála um mikilvægi hennar 

frá upphafi skólagöngu og að með markvissri fræðslu náist árangur. 

þegar unnið var úr upplýsingum sem flokkuðust undir ávinning af náms- og 

starfsfræðslu á yngsta stigi og miðstigi komu berlega í ljós tvö undirþemu. Þau voru annars 

vegar betri þekking á störfum og hins vegar að nemendur væru móttækilegri, meðvitaðri 

og forvitnari um störf. 

3.2.1  Betri þekking á störfum 

Það kom skýrt í ljós að kennararnir sem höfðu verið með foreldrakynningarnar voru 

sammála um að helsti ávinningur af þeim væri að „Nemendur öðlist meiri skilning á hvað 

lægi á bak við starfsheitin sem kynnt voru fyrir þeim.“ Einnig kom að það vakti hjá þeim 

forvitni um störf auk þess sem þau sáu betra samhengi milli náms og starfa. 

Sigrún segir að henni hafi fundist alveg „himinn og haf“ á milli þekkingar á störfum 

fyrir og eftir kynningarnar hjá foreldrum, það hafi verið svo margt sem þau vissu ekki áður 

en vissu eftir kynningu. Hún segir: 

Ef ég miða við eftir þessar kynningar þá er alveg himinn og haf þarna á milli því að 

þau fengu tækifæri til að spyrja alls konar spurninga og við hvöttum þau til að spyrja 

hvað þarf til að verða múrari, fangavörður eða lögregla eða hvað það var sem verið 

var að kynna. Þannig að þau fengu fullt af upplýsingum sem að þau höfðu ekki áður 

vitað. Það er enginn spurning. 

Karitas talar um að nemendur geri sér betur grein fyrir hlutverki hvers og eins í skólanum 

þegar þau hafa kynnt sér og fengið kynningar á störfum í skólanum sínum. Hins vegar 

segir hún að þar sem hún er með nemendur í 1. bekk sé starfahugsunin skammt á veg 

komin, það er að segja að þau eigi ennþá erfitt með að tengja störf við verk. Þorgerður 

nefndi verkefni þar sem nemendur kynna sér fyrirtæki á svæðinu og kynna fyrir hvert 

öðru. Þetta taldi hún auka þekkingu nemenda á nærumhverfi sínu og þeim störfum sem 

eru þar.  

Helena talar um mikilvægi þess að fræða nemendur svo þau viti síðar hvað er í boði 

og geti þá kynnt sér það nánar.  Hún segir: 

En ég segi oft við þau að þetta er ekki bara af því þau eigi að vita eða ákveða hvað 

þau vilji velja heldur bara að þau viti hvaða störf eru til. Hvað maður gerir og hvað 

maður læri til að verða þetta eða hitt og svo kannski einhvern tímann, ef ykkur langar, 

vitið þið meira um það og svo þau viti að allir eru í mikilvægum störfum sem eru allt 

í kringum okkur og allir eru hluti af keðjunni.  

Flestir viðmælendur voru sammála því að nemendur þekktu störf foreldra sinna þegar á 

miðstigið væri komið en gerðu sér ekki allir grein fyrir hvað lægi á bak við þau. Kristín talar 

um að hún hafi stundum heyrt þau tala um að pabbi vinnur við tölvur eða á skrifstofu.  

Svo vissu þau ekki hvað þau væru að gera. Kolfinna talar um að þau viti hvað störfin heiti 

en ekki hvað liggur á bak við. Hún segir: 

Já, þú bara veist […] hvað gera mamma og pabbi frá því að þau mæti í vinnu klukkan 

8 og þangað til þau fara heim kl. 16? Það er eins og þau hafi ekki áttað sig á hvaða 

verkefni fylgja starfsheitinu. 

Þá nefnir hún sem dæmi um nemanda sem sagði að mamma sín ynni á Landspítalanum 

en vissi ekkert hvað hún gerði. Hvort hún væri læknir, á skrifstofu eða í ræstingum. Annar 

nemandi sagði eitt sinn þegar spurt hvar hvort foreldrar ætluðu að koma á viðburð í 

skólanum: „Nei, þau eru bæði læknar og ef þau fara gæti bara einhver dáið.“ Þannig að 

vitneskja um hvað foreldrar eru að gera er oft ekki eins mikil og við teljum. 

Í öllum viðtölum kom fram að foreldrakynningar væri sterkur þáttur í að auka 

þekkingu nemenda á störfum. Allir kennarar sem rætt var við höfðu að einhverju leyti 

framkvæmt slíka kynningu. Náms- og starfsráðgjafarnir nefndu að beinar tengingar við 

störf og kynningu á störfum væri meira á unglingastigi en voru þó sammála um að best 

væri að byrja kynningu á störfum á einhvern hátt mun fyrr. „Þegar unnið er með náms- 

og starfsfræðslu á yngri stigum er maður að leggja grunninn af þeirri hugsun að velja það 

sem maður hefur áhuga á.“ Einnig að kynna fyrir þeim hvað er í boði og viðmælendur eru 

sammála um að það sé mikilvægt að fara að máta sig við störf og opna þannig fyrir 

möguleika sem fyrir hendi eru til koma umræðunni af stað.  

Helena segir að hún horfi svolítið til Gottfredson og að við þurfum að hafa í huga 

mismunandi þroskastig nemenda þegar verið er að ræða um störf. Henni finnst kenningar 

Gottfredson um hvenær einstaklingar móta hugarfar sitt til kynja eða starfa eftir kyni og 

áhuga athyglisverðar. Einnig talar hún um að við þurfum að hafa í huga þær hindranir sem 

verða á veginum, sérstaklega þegar kemur að unglingsárunum og þeim áhrifaþáttum sem 

móta okkur þá. Hún telur að hindranir sem unglingar verða fyrir geti haft áhrif á starfsval 

þeirra. 

3.2.2 Nemendur verða móttækilegri, meðvitaðri og forvitnari um störf 

Allir viðmælendur eru sammála um mikilvægi þess að sinna náms- og starfsfræðslu vel og 

frá upphafi skólagöngu. Þorgerður segir að dropinn holi steinninn og á þá við að með 

markvissri vinnu náist árangur. Að það sé mikilvægt að byrja strax við upphaf skólagöngu 

að ræða um störf, og hugmyndir nemenda um störf, og bæta í þá umræðu eftir því sem 

þau verða eldri. 

Helena talar um að með því að byrja náms- og starfsfræðsluna snemma séu 

nemendur mun móttækilegri og jákvæðari gagnvart flestum störfum og séu þá um leið að 

máta sig við störf. Þá telur hún einnig að „Þau verði meðvitaðri og sjái frekar tilgang með 

námi með því að tengja saman nám og störf.“  

Þá segir Kristín að hún telji að nemendur sem hafi farið í gegnum markvissa náms- og 

starfsfræðslu á yngri stigum verði meðvitaðri, upplýstari og hafi mun meiri þekkingu á 

störfum en annars hefði verið. Hún talar einnig um að umræðan um störf kveiki hjá þeim 

áhuga á að skoða frekar nám og störf og að þau verði betur búin undir frekari ákvarðanir. 

Helena tekur einnig fram að þegar búið er að opna á umræðuna um störf þá sjái þau 

frekari möguleika og tengi starf við sinn áhuga og styrkleika. Í samtalinu við Helenu kom 

fram að: 

Þau eru svo opin fyrir að tjá sig á miðstiginu. Ég hef trú á því að ef einhver finnur 

þarna að hann hafi mikinn áhuga á - þú veist - t.d. bílum eða eitthvað, og að 

viðkomandi er stelpa er hún ekki að láta það trufla sig og það standi frekar með henni 

hugmyndin þar sem hún er þá á þessum tímapunkti búin að orða það og búin að fá 

alveg viðurkenningu þá sé líklegra að hún standist kynjapressuna seinna. 

Þorgerður tekur í sama streng og talar um hvað þau eru opin fyrir að tjá sig um áhugsvið 

sín á miðstigi og því sé það mikilvægur tími til að ræða við þau um störf og láta þau velta 

fyrir sér hvar áhugi þeirra liggur. Einnig telur hún að þau eigi auðveldara með að máta sig 

í störf. Þau eru því mjög móttækileg á þessum aldri. Með þessum hætti telur hún verið að 

leggja grunn að hugmyndinni að það er ekkert að því að velja það sem maður hefur áhuga 

á. Þessi umræða leiði því til þess að þau verði betur upplýstari og móttækilegri. Kristín 

nefnir að starfahugsun sé styttra á veg komin í byrjun yngsta stigs en þá sé vinna með 

sjálfsmynd og sjálfstyrkingu mikilvæg fyrir frekari vinnu með starfahugsunina. 

Þorgerður talar um að einstaka nemendur „vanti alveg starfahugsun“ og eiga jafnvel 

foreldra sem eru ekki í vinnu og þá vantar fyrirmyndirnar. Því finnst henni náms- og 

starfsfræðslan skipta svo miklu máli og þetta samtal og sú hugsun að hafa áhrif og máta 

sig við störf. Það kveiki áhuga og þau tengi saman að þau geti unnið og þau skipti máli í 

samfélaginu sem heild því annars sjái þau sig ekki í hlutverkinu að vera vinnandi. Þegar 

hún ræðir hlutverk í samfélaginu kemur hún inn á það „Að allir skipta máli og það skiptir 

máli að geta lagt eitthvað til samfélagsins.“ Það á við hvort sem viðkomandi er fatlaður 

eða heilbrigður, allir skipta máli og vinna er einnig hluti af því að vera félagsvera í 

samfélagi. Þá talar hún einnig um það sem hún hefur unnið með í lok miðstigs en þá er 

hún að ræða tengsl náms og samfélags: 

Svo það sem ég hef gert í 7. bekk, þurfa allir að vera góðir í öllu til þess að vinna við 

það sem þeir vilja gera? Þá er áfram verið að tengja nám við menntun í 

framhaldsskóla eða háskóla og af hverju við þurfum að vinna, tengsl vinnu og 

samfélags. 

Náms- og starfsráðgjafarnir voru sammála um það að umræða og vinna með náms- og 

starfsfræðslu á yngsta stigi og miðstigi verði til þess að nemendur eru opnari þegar kemur 

að frekara námi á unglingastigi og í lok þess.  Þetta sé því mikilvæg forvinna fyrir frekara 

val þegar að því kemur. Þá segir Helena að nemendur sem höfðu farið í gegnum markvissa 

náms- og starfsfræðslu séu „Meðvitaðri og séu meira að spá í tilganginn og hvað þau velja 

sér og virkilega velja sér námsleið en ekki skóla“ þegar að því vali kemur. Borghildur telur 

að það myndi skila góðum árangri að vinna markvisst frá 1. bekk því að hún telur marga 

ekki vita hvað er í boði og sjái þá ekki möguleikann, til dæmis í iðngreinum.  

3.3 Markviss stefna í náms- og starfsfræðslu 

Í viðtölunum var komið inn á óskastöðu viðmælenda í náms- og starfsfræðslu eða hvernig 

þeir kennarar og náms- og starfsráðgjafar sem rætt var við myndu vilja hafa náms- og 

starfsfræðslu á yngsta stigi og miðstigi. En þeir voru sammála um að það sé mikilvægt að 

setja skýran ramma um hana og skilgreina vel hvað á að gera með hverjum aldurshóp. Þá 

telja þeir mikilvægt að mótuð sé heildstæð áætlun þar að lútandi eða markviss stefna í 

náms- og starfsfræðslu.  Þá vilja þeir að í aðalnámskrá sé sér kafli um náms- og 

starfsfræðslu þar sem fram kemur við hvaða hæfni miðist að nemendur hafi lokið á 

tilteknum námsþrepum. Náms- og starfsráðgjafarnir nefna flestir að námsefnisbanki eða 

gott námsefni myndi styrkja vægi náms- og starfsfræðslu og að það sé eitthvað sem vanti.  

Þá sögðu allir kennararnir að ef gott aðgengi væri að námsefni myndu þeir að öllum 

líkindum vinna meira með náms- og starfsfræðslu.   

Þegar skoðuð var markviss stefna í náms- og starfsfræðslu komu fram tvö undirþemu; 

Að móta heildstæða áætlun og samþætting við aðrar námsgreinar  

3.3.1 Að móta heildstæða áætlun 

Kennarar telja sig vera að vinna með náms- og starfsfræðslu í mörgum greinum og nota 

tækifæri sem bjóðast og ræða við nemendur um nám og störf jafnóðum og verkefni eða 

hugtök koma upp. Þá eru þeir sammála um að ef til væri námsefni í náms- og starfsfræðslu 

myndi það gera kennsluna markvissari.  

Eitt af því sem allir náms- og starfsráðgjafarnir nefndu var að þeir myndu vilja sjá 

heildstæða áætlun í náms- og starfsfræðslu þar sem fram kæmi hvað leggja ætti áherslu 

á hjá hverjum árgangi. Það myndi gefa góða möguleika á markvissri vinnu með 

nemendum. Magnea nefnir að þegar hún var í náminu þá réði hún sig til starfa í skóla þar 

sem ekki hafði verið náms- og starfsráðgjafi áður og því var það svolítið hennar að móta 

starfið. Hún gerði heildræna áætlun um starfið í tengslum við námið.  

Þetta var eiginlega svona perfect match að gera bara verkefni í skólanum og fara inn 

í skólann með þessa áætlun og meta þörfina. Setja svo niður heildstæða áætlun og 

það bara gerðum við og ég mætti með þetta til starfa. 

En Magnea sagði að þegar á hólminn var komið hafi þetta ekki verið svona einfalt og 

fræðsluhlutinn varð ekki eins mikill og hún ætlaði í upphafi. Aðrir tala um að gera 

heildræna áætlun fyrir fræðsluna sjálfa og auðvelda þannig kennurum og náms- og 

starfsráðgjöfum vinnuna, auk þess sem það myndi setja ákveðinn stíganda í kennsluna 

eftir því sem nemendur verða eldri. 

Helena segir mér frá hóp af náms- og starfsráðgjöfum sem hóuðu sér saman með það 

að leiðarljósi að koma af stað vinnu um heildræna áætlun í náms- og starfsráðgjöf. Þau 

hittust þrisvar á fundum og settu upp aðgerðaplan. Þorgerður minntist einnig á slíkan hóp 

og líklega er það sami hópurinn sem þar um ræðir. Ætlunin hjá hópnum var að fastsetja 

markmið og tína áherslur úr stefnumótunarskjölum sem hafa orðið til í gegnum tíðina. 

Einnig voru í þessu samhengi skoðaðar norska og danska námskráin og markmið þeirra 

borin saman við þau íslensku. „Svo vorum við að tala um að búa til banka þar sem við 

værum að deila kennsluáætlunum og svona sjóða eitthvað saman.“ En Helena segir að 

þetta hafi „svolítið fjarað út“ en hugmyndin er til og hópurinn er á Facebook og því auðvelt 

að hennar sögn að reyna að endurvekja þessa umræðu.  

Náms- og starfsráðagjafarnir voru sammála um að í aðalnámskrá grunnskóla ætti að 

vera sérkafli um náms- og starfsfræðslu þar sem fram kæmu helstu viðmið sem nemendur 

í hverjum aldurshópi ættu að ná. Magnea talar um að „Ef til væri samræmt skipulag væri 

líklegra að farið yrði eftir því“ og þar með yrði vinnan að líkindum markvissari. Þá eru 

viðmælendur sammála um að þá yrði einnig líklegra að fleiri tímum yrði eytt í fræðsluna 

og að auðveldara væri að fá fleiri tíma til að verja í hana. 

Eins og áður kom fram gerðu flestir náms- og starfsráðgjafarnir sér ramma um 

kennsluna og settu sér markmið í upphafi skólaárs. Helena talar um að hún sé ekki með 

ákveðin hæfniviðmið fyrir náms- og starfsfræðsluna en hún noti aðalnámskrá til 

viðmiðunar og skipuleggur sína kennslu út frá henni.  

3.3.2 Samþætting við aðrar námsgreinar 

Flestir viðmælendur voru sammála um að samþætta náms- og starfsfræðslu meira annarri 

kennslu að einhverju leyti. Þorgerður og Kristín tala báðar um að þær sjái fyrir sér að geta 

unnið meira með kennurum.  Þær myndi jafnvel vinna verkefni eða koma þeim af stað og 

kennarar tækju þau svo lengra. Þetta gæti tengst vettvangsferðum, samfélagsfræði eða 

öðru. Þorgerður segir: 

Kennarinn gæti unnið meira með starfsfræðsluna og starfahugsunina í fleiri tíma, 

fylgt því betur eftir, þeir eru að vinna með svo margar bækur og sögur og þar koma 

fram svo mörg störf. Bara að horfa á bíómynd í ensku. Hvaða störf fara fram í 

myndinni, bara geta samþætt meira og það væri auðveldara ef það væri svona, eða 

þetta yrði markvissara í teymi með öðrum, maður kemur inn með fræðslu svo heldur 

hún bara áfram hjá kennara. 

Eins og áður hefur komið fram telja kennarar að nú þegar sé mikil samþætting náms- og 

starfsfræðslu við aðrar greinar og kennarar grípa tækifæri sem gefast til að ræða störf við 

nemendur, ekki hvað síst með tilkomu Byrjendalæsis. Sigrún kemur inná að eins og til 

dæmis í námsgreininni lífsleikni er mikið unnið með sjálfsmynd og sjálfsstyrkingu. Kristín 

var þó ekki á sama máli og telur lítið verið að vinna með sjálfsmynd í almennri kennslu.  

Viðmælendur eru allir sammála um að líklega komi náms- og starfsfræðsla hvað sterkast 

inn í samfélagsgreinar. Þar koma fram atriði í hæfniviðmiðum sem samræmist vinnu með 

náms- og starfsfræðslu. Í samfélagsgreinum er mikið unnið með samfélagsgerðir nú á 

tímum og fyrr á öldum og þar inn fléttast mörg störf og starfsgreinar.  Þorgerður nefnir 

dæmi um skemmtilega hugmynd að verkefni í tengslum við Norðurlönd og vinnu á 

miðstigi með þau. Hægt væri að koma með starfavinkilinn þar inn í, til dæmis með því að 

skoða hvernig við ferðumst. Hverjir vinni í skipum og flugvélum og hvaða hlutverk hver og 

einn hefur. Eins er áðurnefnd heimsókn Kolfinnu á Þjóðminjasafnið dæmi um 

skemmtilega tengingu við störf á árum áður. Hún sagði einnig frá skemmtilegu verkefni 

sem lagði áherslu á að skoða störf fyrir 50 árum, nú í dag og eftir 50 ár.  Það má segja að 

þessi verkefni tengist beint í samfélagsfræðina. 

Helena talar aðeins um dönsku námsskrána og þá samþættingu sem er í henni. Hún 

segir að danska námsskráin í náms- og starfsfræðslu byggi upp á samþættingu. Hún tekur 

þó fram að hún hafi ekki kafað djúpt í hana en hún sér fyrir sér að hægt væri að láta náms- 

og starfsfræðslu „vefjast inn í aðrar námsgreinar“.  Hún talar um að áðurnefndur hópur 

náms- og starfsráðgjafa láti sig dreyma um að gerð verði námsskrá í náms- og 

starfsfræðslu og í framtíðinni verði hún skyldugrein. Þá væri, út frá hæfniviðmiðum, hægt 

að gera verkefni sem þjóna ákveðnum tilgangi.  Þó svo að náms- og starfsfræðsla fengi 

sérkafla í aðalnámskrá og myndi verða skyldugrein myndi það henta vel sérstaklega á 

yngri stigum að flétta kennsluna inn í aðrar námsgreinar. 

4 Umræður 

Markmið þessarar rannsóknar var að varpa ljósi á vægi náms- og starfsfræðslu á yngsta 

stigi og miðstigi í nokkrum grunnskólum. Skoðað var hverjir sinna náms- og starfsfræðslu 

og hvað verið  er að gera Í náms- og starfsfræðslu hjá þessum aldursflokkum. Einnig var 

sjónum beint að því hvaða ávinning náms- og starfsráðgjafar og kennarar telja vera af 

fræðslunni og að lokum hvernig þeir sjá fyrir sér að hafa hana  

Helstu niðurstöður rannsóknarinnar voru þær að þeir kennarar og náms- og 

starfsráðgjafar sem rætt var við sinna að litlu leyti náms- og starfsfræðslu á yngsta stigi 

og miðstigi. Þeir telja að það sé mikilvægt að gera markvissa áætlun um fræðsluna, hún 

þurfi sérkafla í aðalnámskrá og mikilvægt sé að efla ýmsa þætti hjá nemendum allt frá 

upphafi skólagöngu. Þessir þættir eru sjálfsmynd, sjálfsþekking, áhugi og skoðun á 

styrkleika og veikleika, svo eitthvað sé nefnt. Komið var inn á skort á námsefni í 

starfsfræðslu fyrir yngsta stig og miðstig og að ef gott námsefni væri fyrir hendi myndi 

það auka líkur á að henni yrði betur sinnt.  Fram kom að með markvissri náms- og 

starfsfræðslu væru nemendur forvitnari og móttækilegri fyrir að kynna sér nánar það sem 

í boði er.  Þeir hefðu betri þekkingu á störfum og yrðu betur undir það búnir að taka 

farsæla og vel ígrundaða ákvörðun um frekara nám og störf þegar kemur að lokum 

grunnskólans. 

Eins og fram kom var vægi náms- og starfsfræðslu ekki mikið á yngsta stigi eða á 

miðstigi í skólum viðmælenda.  En niðurstöðurnar gefa þó vísbendingar um að kennarar 

séu gegnumgangandi að útskýra fyrir nemendum hugtök sem tengjast störfum og vinna 

með þau þó svo að markviss náms- og starfsfræðsla sé ekki fyrir hendi.  Náms- og 

starfsráðgjafar sem rætt var við hafa þó einnig komið að fræðslu og þá yfirleitt með 

einstaka tímum yfir veturinn. Viðmælendur voru sammála um að markviss náms- og 

starfsfræðsla frá upphafi skólagöngu muni skila sér í móttækilegri, meðvitaðri og 

forvitnari nemendum sem eru þá tilbúnari undir ákvarðanatöku að grunnskólanámi loknu.  

Viðmælendur eru einnig sammála um að ef gerð væri heildstæð áætlun í náms- og 

starfsfræðslu fyrir nemendur frá 1. og upp í 10.bekk yrði kennslan markvissari og 

heildstæðari og henni frekar sinnt.  Eins myndi námsefnisbanki, þar sem hægt væri um 

vik að sækja námsefni, hjálpa til. 

Hér á eftir verður leitast við að svara þeim rannsóknarspurningum sem settar voru í 

upphafi rannsóknar út frá svörum viðmælenda og fræðilegum bakgrunni. 

4.1 Ýmislegt verið að gera en ekki nógu markviss vinna 

Þegar skoðað var hvað er gert í náms- og starfsfræðslu í skólum viðmælenda þá er það 

nokkuð mismunandi eftir skólum.  Það er ljóst að vægi náms- og starfsfræðslu er ekki 

mikið en er þó eitthvað sinnt og þá markvisst.  

Þegar rætt var við kennarana í upphafi kom fram að þeir hefðu haft einhver 

þematengd verkefni sem þeir flokkuðu undir náms- og starfsfræðslu.  Þegar svo leið á 

samtölin gerðu þeir sér grein fyrir að þeir væru gegnumgangandi að gera marga hluti sem 

flokkast gætu undir náms- og starfsfræðslu þótt hún sé ekki markviss. En með markvissri 

náms- og starfsfræðslu er átt við að verið er aðstoða nemendur við að tengja upplýsingar 

um nám og störf við áhuga og hæfileika viðkomandi (Menntamálaráðuneytið, 2007). 

Þetta samræmist niðurstöðum úr viðtölum mínum sem eru að kennarar eru að útskýra 

hugtök sem tengjast störfum og atvinnumarkaðinum án þess að flokka það sem náms- og 

starfsfræðslu. Þá var talið líklegt að kennarar væru ekki að flokka það sem þeir gerðu sem 

námgrein eða gerðu sér grein fyrir að í því lægi náms- og starfsfræðsla. Kennararnir voru 

allir á einhvern hátt að ræða um störf við nemendur og vekja þannig hjá þeim áhuga og 

forvitni á störfum. En samkvæmt Savickas (2005) er forvitni lykilatriði og snýst um 

framtíðina og með aukinni forvitni um hluti eru börn líklegri til þess að öðlast betri 

sjálfskilning á hæfni, áhuga og gildum sínum og þar með aukinn skilning á störfum og 

kröfum sem felast í þeim. Kennarar útskýra orð og hugtök sem upp koma jafnóðum. En 

þessi hugtakaskilningur er mjög mikilvægur og samkvæmt Harkings (2001) byrja börn 

einmitt snemma að safna upplýsingum og öðlast þannig þekkingu á hvað felst í störfum.  

Hann telur mikilvægt að börn þekki hugtök vinnumarkaðarins og að hugtök sem þau hafa 

unnið með í gegnum skólagöngu muni nýtast þeim áfram í lífinu og leiða til betur 

ígrundaðs starfsvals.  

Allir kennararnir höfðu fengið foreldra í heimsókn með kynningu á starfi sínu.  Þeir 

voru sammála um að það væri mjög góð náms- og starfsfræðsla og yrði til þess að 

nemendur sæju betur samhengi milli náms og starfa og að þeir öðluðust meiri skilning á 

hvað lægi á bak við starfsheitin. Kennarar töldu þó að nemendur þekktu starfsheiti 

ágætlega en vissu takmarkað hvað lægi að baki þeim og áttuðu sig ekki á hvert væri 

hlutverk og ábyrgð hvers starfs.  Að fá foreldra í vinnu með nemendum samræmist vel 

kenningum Savickas (2005) en hann taldi að helstu fyrirmyndir barna í starfsþróun séu 

einmitt foreldrarnir þó þeir séu ekki alltaf meðvitaðir um hve mikil áhrif þeir hafa á börn 

sín og þau störf sem þau heillast af. 

Vettvangsferðir komu einnig inn í umræðuna um að fræða nemendur um störf.  

Viðmælendur töldu mikilvægt að nýta þær betur í náms- og starfsfræðslu. Þetta er í góðu 

samræmi við það sem kveðið er á um í aðalnámskrá (2011). En þar er tekið fram að kynna 

eigi nemendum störf af ýmsu tagi, kynna þeim ný störf og þróun starfa. Einnig er tekið 

fram að nemendur eigi að fá kynningu á atvinnulífinu.  Að nýta vettvangsferðir er kjörið 

tækifæri til þess að efla náms- og starfsfræðslu enn frekar.  Þá væri góður undirbúningur 

fyrir ferðir og markviss vinna eftir þær mikilvægur þáttur í að styrkja og styðja við þá þætti 

sem nefndir eru í aðalnámskrá. 

Hvað varðar náms- og starfsráðgjafana þá höfðu þeir með mismiklum hætti komið 

inn í bekki með fræðslu. Tveir þeirra höfðu sinnt með markvissum hætti náms- og 

starfsfræðslu hjá flestum árgöngum og komið að einhverju leyti inn í alla árganga á yngsta 

stigi og á miðstigi með fræðslu en þá aðeins í nokkur skipti yfir veturinn.  Í einum skólanum 

hafði reynst erfitt að fá tíma fyrir fræðsluna og kennarar ekki tilbúnir að „fórna“ 

kennslustundum í það. Náms- og starfsráðgjafi hafði þá gripið tækifæri þegar gafst í 

forfallakennslu og verið með náms- og starfsfræðslu. En það kom einmitt fram í skýrslu 

Menntasviðs Reykjavíkur (2006) að það þurfi að koma mun skýrar fram í aðalnámskrá að 

kenna ætti náms- og starfsfræðslu. Þetta er að líkindum eitthvað sem þarf að skerpa betur 

og styður einnig það viðhorf að hafa sérkafla í aðalnámskrá um náms- og starfsfræðslu. 

Þá myndi skýr heildræn áætlun, eins og fram kom hjá Gysbers og Henderson (2006), 

hjálpa til við að forgangsraða verkefnum og þar með gera starfið árangursríkara. Náms- 

og starfsráðgjafarnir voru sammála um að þeir vildu koma meira inn með fræðsluna og 

það þyrfti að sinna henni betur. Slík heildræn áætlun ætti að hjálpa þar til. Einnig kom sú 

hugmynd fram hjá tveimur náms- og starfsráðgjöfum að það gæti verið góður kostur að 

þeir kæmu verkefnum af stað með því að koma með hugmyndir og útfærslu verkefna sem 

kennarar svo héldu áfram með að vinna, sé því komið við í skólanum.  Það myndi að 

líkindum auka fræðsluna og gera hana markvissari að því leyti að hún væri útfærð miðað 

við hvað verið er að gera í öðrum árgöngum og ákveðin stígandi væri í fræðslunni. Það er 

ljóst að eins og staðan er núna er vægi náms- og starfsfræðslu á yngsta stigi og á miðstigi 

grunnskólans ekki mikið. Í  Áætlun um náms- og starfsráðgjöf í grunnskóla með áherslu á 

náms- og starfsfræðslu (Helga Tryggvadóttir o.fl., 2014) kom einmitt fram að náms- og 

starfsfræðsla er kennd allt niður í yngstu bekkina á nokkrum stöðum en að unglingastigið 

fái þó stærstan hluta af kennslunni.  Þar kom einnig fram að einungis í nokkrum skólum 

er náms- og starfsfræðsla skyldufag hjá eldri nemendum en á mörgum stöðum val hjá 

þeim aldurshópi. Þrátt fyrir skýran rétt nemenda til náms- og starfsfræðslu þá kom í ljós 

að hún var aðeins í boði í um 11% grunnskóla sem skyldufag á unglingastigi og í 9% 

grunnskóla sem val á unglingastigi. Í skýrslunni kom einnig fram að talið var að verið væri 

að gera eitthvað fyrr í grunnskólum í náms- og starfsfræðslu og að hún væri samofin 

öðrum námsgreinum. Niðurstöður þessarar rannsóknar styðja þetta en eins og áður segir 

er margt gert í daglegu skólastarfi sem ekki er skilgreint sem náms- og starfsfræðsla en 

gæti þó flokkast sem slík.  

4.2 Nemendur tilbúnari að taka ákvarðanir 

Í niðurstöðunum kom fram að þegar talað var um ávinning af náms- og starfsfræðslu voru 

allir viðmælendur sammála um að náms- og starfsfræðsla myndi skila sér, sérstaklega 

þegar kæmi að frekari vali nemenda á námi eða störfum að loknum grunnskóla.  Ef þeir 

hefðu hlotið fræðslu og undirbúning fyrir frekara starfsval væru þeir meðvitaðri, 

móttækilegri og forvitnari um nám og störf. Það er í samræmi við megintilgang náms- og 

starfsfræðslu en samkvæmt Guðbjörgu Vilhjálmsdóttur (2010) þá er hann sá að undirbúa 

nemendur fyrir frekara náms- og starfsval svo þeir verði hæfari til þess að taka ákvarðanir 

á betur ígrundaðan hátt og undirbúa þannig starfsferil sinn.  

Í ljósi þess hve viðmælendum mínum fannst foreldrakynningar gefast vel, og af því 

rannsóknir sýna að börn á miðstigi eru farin að velta fyrir sér framtíðinni hvað störf varðar, 

er mikilvægt að nýta þann tíma vel (Jóhanna Sólveig Lövdahl, 2011).  Kennararnir voru 

sammála um að nemendur hefðu verið mjög áhugasamir á kynningunum og forvitnir um 

þau störf sem voru kynnt.  Það hafi þannig opnað augu nemenda fyrir meiri möguleika á 

námi og störfum í framtíðinni. Þeir töldu að á miðstigi væri góður tími til að hafa slíkar 

kynningara því þá væru þau með svo opin hug og því auðvelt að ræða um nám og störf út 

frá fjölbreyttum sjónarhornum. Mikilvægt er að þau sjái samhengi þarna á milli.   

Þá töldu náms- og starfsráðgjafar einnig mikilvægt að vinna með ýmsa þætti eins og 

sjálfsmynd, sjálfsstyrkingu, sjálfsþekkingu, veikleika, styrkleika og áhuga.  Þetta væru 

þættir sem myndu auka líkur á því að nemendur standi með sjálfum sér og byggi frekara 

val sitt á eigin styrkleikum og út frá eigin áhuga og getu. Í rannsókn Rohlfing o.fl. (2012) 

kom einmitt fram  að áhugi virkar sem hvati á að afla sér frekari upplýsinga, t.d. um störf 

á áhugasviði hvers og eins. En samkvæmt Savickas (1999) og Super (1990) er þróun 

sjálfsmyndar mjög mikilvæg í þroskaferlinu svo líkur sé á farsælum náms- og starfsferli. 

Auk þess sem sterk sjálfsmynd hjálpar til við að veita nemendum betri sýn og þekkingu á 

sjálfum. Að gefa nemendum færi á að opna fyrir hugmyndir um störf á þessu aldursskeiði 

yrði líka til þess að þau sæju möguleika og mátuðu sig frekar við störf sem eru á þeirra 

áhugasviði.  Það eykur líkur á að nemandi standi frekar með sinni ákvörðun ef opnað er á 

þá umræðu. Bæði Gottfredson (2005) og Super (1990) tala um að byrja snemma að vekja 

athygli barna og unglinga á störfum svo þau þrói með sér vitund um þau, sjái styrkleika 

sína og tengi þá við ákveðin störf. Þá er einnig mikilvægt að brýna fyrir nemendum að 

flest öll störf eru óháð kyni.  Styrkleiki og áhugi hvers og eins á að vega þyngst í frekara 

vali á námi eða störfum. Kynferði eða skoðanir annarra ættu ekki að hafa áhrif á val 

nemenda og því þarf að vinna markvisst með þá þætti og auka vitund nemenda um frjálst 

val sitt. Það kom berlega í ljós í viðtölunum að þetta er eitthvað sem allir höfðu lagt 

áherslu á. Flestir höfðu að einhverju leyti brotið upp staðalímyndir starfa og gert það af 

ásettu ráði að sýna fólk í störfum sem eru öfugt við þá staðalímynd sem þau störf hafa 

haft.  Þetta var gert með það að markmiði að opna augu nemenda fyrir því að fá störf 

krefjast sérstaks kynferðis.  Einnig til þess að hvetja þau til að fylgja sínum áhuga en hugsa 

ekki um skoðanir annarra. Þá kom fram að ef nemendur hefðu þegar mátað sig við störf 

tengdum sínum áhuga væri búið að opna á umræðuna um það starf og það myndi auka 

líkur á að nemendur stæðu með sínum áhuga, jafnvel þótt það samræmdist ekki 

hefðbundnum kynjastarfi eða skoðunum um starfið. 

Í niðurstöðunum kom fram að einn náms- og starfsráðgjafi sem hafði unnið með 

sömu nemendunum markvisst í nokkur ár taldi að þeir nemendur hefðu frekar byggt sitt 

val á framhaldsskóla á námsleið en ekki skóla. Það er í samræmi við niðurstöður 

Guðbjargar Vilhjálmsdóttur (2000) en samkvæmt þeim voru aðeins 20% af nemendum 

sem höfðu fengið náms- og starfsfræðslu óákveðnir um námsbraut í framhaldsskóla á 

móti 36% þeirra sem ekki höfðu fengið náms- og starfsfræðslu. Þetta bendir einnig til að 

aukin áhersla á áðurnefnda áhersluþætti styrki nemendur í markvissara vali. Samkvæmt 

Guðbjörgu Vilhjálmsdóttur (2000) er ráðgjöf og fræðsla ein leið til að draga úr brotthvarfi 

og sá þáttur sem eykur líkur á betur ígrunduðu vali nemenda þegar kemur að 

framhaldsskóla þannig að ef hafin er náms- og starfsfræðslu fyrr er það mikill ávinningur. 

Eins kemur fram hjá Gerði G. Óskarsdóttir (2000) að  góð náms- og starfsfræðsla verður 

til þess að nemendur séu líklegri til að eiga auðveldara með að taka sjálfstæða og upplýsta 

ákvörðun á eigin forsendum um náms- og starfsval sitt. En hún segir ennfremur að þetta 

val verði ekki sjálfstætt og á eigin forsendum nema einstaklingar hafi fengið upplýsingar 

til að vinna úr. Þetta er að líkindum þáttur sem leggja ætti áherslu á þegar metið er 

mikilvægi þess að vinna vel og fyrr með nemendum í náms- og starfsfræðslu. 

4.3  Heildstæðar áætlanir og markvissari vinna 

Meðal þess sem kom fram í svörum viðmælenda þegar rætt var um óskastöðu í náms- og 

starfsfræðslu, og það nánar útskýrt hvernig þeir sæju fyrir sér að hafa náms- og 

starfsfræðslu, komu fram svipaðir hlutir hjá öllum.  Það kom skýrt fram að heildstæð 

áætlun og ákveðinn rammi utan um fræðsluna frá upphafi skólagöngu myndi móta starfið 

mun betur. Þá voru einnig nefndar breytingar á aðalnámskrá grunnskóla þar sem skýrar 

kæmi fram hvernig ætti að hafa náms- og starfsfræðslu á öllum stigum grunnskólans. 

Rætt var um að jafnvel væri gott að hafa sérkafla þar að lútandi í aðalnámskrá. Að lokum 

kom fram að námsefni væri af skornum skammti og að gott aðgengi að því myndi að 

líkindum verða til þess að fræðslunni yrði frekar sinnt. 

Í niðurstöðum viðtalanna kom fram að náms- og starfsfræðsla ætti að hefjast fyrr og 

með ákveðnum ramma myndi verða markvissari heild og stígandi í fræðslunni. En eins og 

fram hefur komið þarf að gera frekari rannsóknir á náms- og starfsfræðslu hjá börnum til 

þess að finna bestu leiðirnar til að sinna henni. En Gysbers og Henderson (2006) töldu að 

heildræn áætlun myndi tryggja öllum nemendum betri náms- og starfsráðgjöf í skólum 

auk þess sem það myndi styðja betur við rétt nemenda til hennar. Þær leiðbeiningar sem 

samtök náms- og starfsráðgjafa í Bandaríkjunum hafa gefið út til að þjálfa ákveðna þætti 

með náms- og starfsfræðslu hafa skilað góðum árangri (Pulliam og Bartek, 2018).  Þá er 

lögð áhersla á, meðal annars, veikleika, styrkleika og áhugamál. Þau setja upp áætlun fyrir 

yngri nemendur sem á að vera vísir að heildrænni áætlun og undirbúningur fyrir frekari 

náms- og starfsfræðslu þegar kemur að unglingastigi. Það kemur einnig fram í skýrslunni 

Grunnur að stefnu um náms- og starfsráðgjöf á Íslandi (Mennta- og 

menningarmálaráðuneytið, 2015) að leggja ætti áherslu á heildræna náms- og 

starfsfræðslu og að mikilvægt sé að starfið sé samhæft á öllum skólastigum og hafi 

ákveðinn stíganda. 

Í sömu skýrslu kom fram að beita eigi fjölbreyttri nálgun í kennslunni, unnið sé með 

áhuga, hæfileika og styrkleika auk þess sem að þar kemur fram að semja eigi viðeigandi. 

Það kom skýrt fram í mínum niðurstöðum að ef betra aðgengi væri að námsefni allt niður 

á yngsta stig myndi það frekar verða til þess að fræðslunni yrði sinnt.  Eins og fram kom í 

niðurstöðunum er staðan nú sú að námsefni í náms- og starfsfræðslu er af skornum 

skammti. Óskastaða væri að allir leggðu saman í púkk þannig að úr yrði heildstæður 

verkefnabanki þar sem hægt væri að finna verkefni sem henta hverjum aldurshóp.  

Verkefnin ættu  að vera í samræmi við hæfniviðmið í aðalnámskrá. Þá kom líka fram að 

fræðslan væri ekki endilega aðeins í sér tímum heldur kæmi meira inn í aðrar námsgreinar 

með einhvers konar samþættingu. Það sama kom fram hjá Knight (2015) en hann taldi að 

breyta ætti námskránni þannig að náms- og starfsfræðslan yrði samofin allri kennslu. 

Samvinna kennara og náms- og starfsráðgjafa gæti orðið meiri og vinna í bekkjum til 

dæmis fyrir og eftir vettvangsferðir væri hægt að nýta betur.  Það væri einnig mikilvægt 

að allir væru meðvitaðir um að nota þau tækifæri sem gefast til að ræða nám og störf við 

nemendur.  Þannig myndu nemendur sjá betur samhengið þar á milli.  

Náms- og starfsráðgjafarnir voru allir sammála um að þeir myndu vilja eyða meiri tíma 

með nemendum í náms- og starfsfræðslu en þeir þegar gera.  Þetta er þó líklega undir því 

komið hve miklu er varið í ráðgjöfina í hverjum skóla en það virðist vera mjög misjafnt.  Í 

rannsókn Hildar Ingólfsdóttur (2016) á mati skólastjóra á mikilvægi náms- og 

starfsfræðslu kom fram að rúmlega 70% skólastjóra töldu þörf á að efla fræðslu og ráðgjöf 

um náms- og starfsval í íslensku skólakerfi.  102 af 103 skólastjórum töldu mikilvægt að 

auka skilning nemenda á tengslum náms og starfa í atvinnulífinu. Þá töluðu um 60% um 

að náms- og starfsfræðsla ætti að vera í viðmiðunarstundarskrá. Þetta hljóta að teljast 

góð rök fyrir því að auka vægi náms- og starfsfræðslu og gera hana markvissari. Og þar 

sem um 70% töldu þörf á að efla hana hlýtur það sömuleiðis að vera að styðja við að 

náms- og starfsráðgjafar komi fræðslunni meira inn sem skyldugrein. Ýmsar skýrslur hafa 

verið gerðar um eflingu á náms- og starfsráðgjöf en því miður hafa þær ekki mikið verið 

notaðar til að móta starfið frekar.  Það er mikilvægt að hlusta á starfandi náms- og 

starfsráðgjafa og hlusta á hverjar þeirra hugmyndir um fræðsluna eru. 

Niðurstöðurnar hér sýna að það þarf að móta markvissa stefnu, koma náms- og 

starfsfræðslu betur inn í aðalnámskrá, hafa betra aðgengi að námsefni og gera það 

fjölbreyttara.  Einnig er mikilvægt að hefja náms- og starfsfræðslu strax við  upphaf 

skólagöngu. 

5 Lokaorð 

Í þessari rannsókn kom fram að náms- og starfsfræðslu er lítið sinnt á yngsta stigi og á 

miðstigi grunnskólans. Það er þó verið að vinna ýmislegt sem gæti flokkast undir náms- 

og starfsfræðslu en það vantar skýran ramma og heildstæða áætlun til þess að fræðslan 

verði markviss. Þá þarf einnig að koma skýrar fram í aðalnámskrá grunnskóla til hvers er 

ætlast og hvað á að fræða nemendur um á hverju aldursskeiði.  

Fyrri rannsóknir sýna að náms- og starfsfræðsla skilar sér að því leyti að nemendur 

verða meðvitaðri og upplýstari um möguleika sína fái þeir markvissa náms- og 

starfsfræðslu. Auk þess sem líklegra er að val þeirra verði miðað við þeirra þarfir og 

áhugasvið. Stefna ætti á að nemendur velji nám eða störf út frá eigin áhuga, styrkleika og 

getu. Fram kom í rannsókninni að þar sem nemendur höfðu verið í náms- og starfsfræðslu 

yfir lengri tíma byggðu þeir frekar val sitt, þegar koma að framhalsskólastigi, á námsleið 

en skóla sem segir okkur að fræðslan skilar sér í því að nemendur ígrundi val sitt vel. 

 Rannsóknir benda einnig til þess að hugmyndir barna um störf verði raunsæ á síðasta 

ári leikskóla og að á miðstigi væru þau farin að velta fyrir sér framtíðarstörfum. Þetta ýtir 

undir þá umræðu að mikilvægt er að hefja náms- og starfsfræðslu strax við upphaf 

grunnskólans og að hún verði markvisst kennd allt að lokum hans. Það þarf að hafa 

ákveðinn stíganda og til þess að auðvelda kennurum og náms- og starfsráðgjöfum er 

heildstæð áætlun mikilvæg um starfið. 

Á meðan ekki er til nein áætlun eða stefna um það hvernig kenna eigi náms- og 

starfsfræðslu er þörf á að benda á mikilvægi þess að slík áætlun eða stefna sé sett fram.  

En á meðan þurfa náms- og starfsráðgjafar að leggja sig áfram fram við að sinna 

fræðslunni og finna leiðir til að hún skili góðum árangri. Það kom fram í rannsókninni að 

staðan í dag er sú að náms- og starfsfræðslu er lítið sinnt í skólum viðmælenda og víða sé 

hún valgrein á unglingastigi, sé hún á annað borð til staðar. Tel ég að þeir sem gáfu sig 

fram í að taka þátt í rannsókninni séu mjög virkir og séu að gera góða hluti í sínum skólum. 

Hvað varðar kennarana þá er margt sem þeir eru að gera og mikið af náms- og 

starfsfræðslu alla daga í grunnskólum með samtali og hugtakaútskýringum sem hjálpar 

til. Vonandi gefa þessar niðurstöður vísbendingu um að þessu sé eins farið víðar en í þeim 

grunnskólum sem hér voru kannaðir. En það þarf að skoða betur og einnig hvað verið er 

að gera. Betur má ef duga skal og því þarf að efla náms- og starfsfræðslu til muna. 

Það er mikilvægt að náms- og starfsfræðsla fyrir börn og unglinga byggi á traustum 

kenningum um starfsþróun þeirra. Út frá því er hægt að meta á hverju hún eigi að byggja 

og hvaða þætti mikilvægast er að vinna með í fræðslunni. Einnig er mikilvægt að skoða 

þær rannsóknir sem til eru og efla þannig gæði náms- og starfsfræðslu. Þegar upp er 

staðið er markmiðið alltaf að nemendur ráði betur við það val sem þeir standa frammi 

fyrir að lokinni grunnskólagöngu og að þeir byggi val sitt á eigin áhuga og getu og eigi 

þannig betri líkur á farsælum starfsferli. Til þess að ná þessu markmiði þurfum við að 

styðja við þá þætti sem taldir eru undirstaða í starfsþroska einstaklinga. Sá stærsti þeirra 

er að styrkja sjálfsmynd nemenda. Ef við náum því þá er líklegra að þeir öðlist sterkari 

starfstengda sjálfsmynd og ættu þar með að öðlast skýrari sýn á persónulega eiginleika 

og framtíðarstefnu. 

Það er einnig ljóst að það þarf að hafa skýra sýn við uppbyggingu náms- og 

starfsfræðslu. Það þarf að koma skýrt fram í aðalnámsskrá hvaða hæfni er ætlast til að 

nemendur nái í náms- og starfsfræðslu og hvernig eigi að vinna að þeirri hæfni. Margt 

hefur verið gert og lagt til í ýmsum skýrslum og samantektum. Við þurfum að nota það 

sem við höfum og byggja á því sem vel hefur gengið. Einnig er mikilvægt að náms- og 

starfsráðgjafar fái þann tíma sem þarf til að sinna náms- og starfsfræðslu á markvissan 

hátt. Þeir eru allir af vilja gerðir til þess að sinna starfinu vel en vantar tíma, áætlanir og 

verkfæri til að vinna með. 

Viðauki 1- viðtalsrammi 

Viðtalsrammi – starfsfræðsla á yngsta stigi og miðstigi 
Markmið rannsóknar: Að varpa ljósi á vægi starfsfræðslu á yngsta stigi og á miðstigi 

grunnskóla, hverjir sinna starfsfræðslu og hvað verið er að gera í grunnskólum í 

starfsfræðslu.  Einnig verður kannað hvað kennarar og náms- og starfsráðgjafar flokka 

undir starfsfræðslu, hvern þeir telja ávinning af henni og hvernig þeir sjá fyrir sér að 

hafa starfsfræðslu hjá yngri nemendum. 

Rannsóknarspurningar: 

1. Hvernig er náms- og starfsfræðslu háttað á yngsta stigi og miðstigi í þeim 

skólum sem  verða skoðaðir og hverjir sinna henni? 

2. Hvaða ávinning telja viðmælendur vera af náms- og starfsfræðslu fyrir börn 

og unglinga? 

3. Hvernig sjá viðmælendur fyrir sér að náms- og starfsfræðslu verði háttað til 

að ná sem bestum árangri á yngsta stigi og miðstigi grunnskólans? 

 

 

Segðu mér aðeins frá sjálfri þér þ.e. starfi, menntun og starfsaldri/reynslu? 

Starfsheiti 

Er náms- og starfsráðgjafi í skólanum í fullu starfi? 

Skólinn sjálfur nemendafjöldi/aldur nemenda 

Hvernig hefur starfsfræðslu verið sinnt á yngsta stigiog miðstigi? 

Hver sinnir henni? 

námsefni 

Við hvað er helst stuðst? 

Er komið inn á starfsfræðslu í námskrá skólans/bekkjanna? 

Er ákveðin áætlun um starfsfræðslu fyrir hvern árgang? 

Eru sérstök hæfniviðmið í starfsfræðslu? 

Hvaða ávinning telur þú vera að starfsfræðslu? 

Finnst þér fræðslan skila sér?  

                            Já – með hvaða hætti og hvernig er það metið? 

                             Hvernig finnur/sérð/merkir þú það? 

Nemendur sjálfir? Hvað finnst þeim? 

Munur á miðstig og yngsta stigi/þroski 

Vita nemendur um störf? 

VIðhorf til kennslunnar 

Næg fræðsla 

Meira / minna 

Áætlun? 

Er hægt að gera meira? 

Hvernig sérð þú fyrir þér að hafa starfsfræðslu? 

Af hverju finnst þér mikilvægt að kenna starfsfræðslu á yngra/miðstigi 

Er hægt að gera betur? 

Aðrir skólar - veistu hvernig aðrir skólar sinna starfsfræðslu? 

 

Er eitthvað sem þú vilt bæta við að lokum? 

Viðauki 2 - Trúnaðaryfirlýsing og samþykki vegna þátttöku 

Háskóli Íslands         Rannsakandi: 
Félagsvísindasvið            Auður Huld Kristjánsdóttir 
Félagsfræði- mannfræði- og þjóðfræðisvið     220271-4719 
Náms- og starfsráðgjöf      Meistaranemi í náms- 
Haustönn 2019       og starfsráðgjöf við HÍ
  
 
 

Trúnaðaryfirlýsing og samþykki vegna þátttöku 
 
 
Farið verður með öll gögn þessarar rannsóknar sem trúnaðarupplýsingar.  
Þátttakendum verða gefin gervinöfn og öllum gögnum verður eytt að lokinni 
afritun og greiningu viðtala.  Auk þess verður gætt til hins ítrasta að ekki verði 
unnt að rekja persónugreinanlegar upplýsingar aftur til þátttakenda í 
meistararitgerðinni.  Þátttakenda er frjálst að hætta þátttöku í rannsókninni 
hvenær sem á viðtali stendur. 
 
Ég undirrituð samþykki hér með að gerast þátttakandi í meistararannsókn 
um náms- og starfsfræðslu á yngsta stigi og á miðstigi grunnskóla. 
 
 

________________________________ 
Dagsetning og staður 

 

____________________________________ 
Undirskrift þátttakanda 

 

____________________________________ 
Undirskrift rannsakanda 

 

  



57 

 

Viðauki 3 – Kynningarbréf til skóla 

Kæri náms- og starfsráðgjafi/kennari 

Ég heitir Auður Huld Kristjánsdóttir og er meistaranemi í náms- og 

starfsráðgjöf við Háskóla Íslands. Með bréfi þessu vil ég kanna áhuga þinn á 

að taka þátt í rannsókn minni á náms- og starfsfræðslu á yngsta stigi og 

miðstigi grunnskóla. 

Markmið rannsóknarinnar er að varpa ljósi á vægi náms- og starfsfræðslu á 

yngsta stigi og miðstigi grunnskóla, hverjir sinna fræðslunni og hvað verið er 

að gera í grunnskólum í náms- og starfsfræðslu.  Einnig verður kannað hvað 

kennarar og náms- og starfsráðgjafar flokka undir náms- og starfsfræðslu, 

hvaða ávinning þeir telja af henni og hvernig þeir sjá fyrir sér að hafa 

fræðsluna hjá yngri nemendum.   

Rannsóknin er eigindleg og tekin verða viðtöl við starfandi náms- og 

starfsráðgjafa og kennara á yngra stigi og miðstigi grunnskóla, kostur væri 

reynsla af báðum stigum. Viðtölin eru um klukkustundar löng, þau fara fram 

í september, október og nóvmber og mun ég koma koma á þinn vinnustað, sé 

það möguleiki. Gögnin verða hljóðrituð og afrituð af rannsakanda. Við 

vinnslu gagna verðum nöfnum og staðháttum breytt svo ekki verði hægt að 

rekja þau til einstaklinga eða skóla.  Fyllsta trúnaðar verður gætt við 

varðveislu gagna og við framkvæmd rannsóknarinnar.  Gögnum verður eytt 

að rannsókn lokinni. 

Eins og áður kom fram óska ég eftir þátttöku þinni og þætti vænt um að heyra 

frá þér varðandi það og einnig ef þú vilt fá frekari upplýsingar um 

rannsóknina. 

 

Með kærri kveðjur, 

Auður Huld Kristjánsdóttir 

S:8994904 / ahk13@hi.is 

